സിപിഐ (എംഎൽ) റെഡ്സ്റ്റാർ
രാഷ്ട്രീയ പ്രമേയം
സിപിഐ (എംഎൽ) റെഡ്സ്റ്റാർ 12-ാം കോൺഗ്രസിൽ അംഗീകരിച്ച രാഷ്ട്രീയ പ്രമേയം
ആമുഖം
1.1 2018 ലെ 11-ാം കോൺഗ്രസിന് ശേഷം ആഗോള സാമ്രാജ്യത്വ വ്യവസ്ഥയുടെ പ്രതിസന്ധി മൂർച്ഛിക്കുന്നതടക്കം, മൊത്തത്തിലുള്ള ആഗോള, ദേശീയ രാഷ്ട്രീയ രംഗങ്ങളിൽ വലിയ മാറ്റങ്ങൾ സംഭവിച്ച സമയത്താണ് നമ്മുടെ പാർട്ടിയുടെ 12-ാം കോൺഗ്രസ് നടക്കുന്നത്. ഈ പ്രതിസന്ധിയുടെ ഭാരം തൊഴിലാളിവർഗത്തിന്റെയും അടിച്ചമർത്തപ്പെട്ട ജനങ്ങളുടെയും ചുമലിലേക്ക് മാറ്റാനുള്ള ഭരണവർഗ ശ്രമവും കൂടുതൽ ശക്തമാക്കിയിട്ടുണ്ട്. അത് സാമ്രാജ്യത്വ ലോക വ്യവസ്ഥിതിയിൽ അന്തർലീനമായ എല്ലാ വൈരുദ്ധ്യങ്ങളെയും നവഫാസിസത്തിലേക്കുള്ള പൊതു ആഗോള പ്രവണതയെയും മൂർച്ഛിപ്പിച്ചിരിക്കുന്നു. നമ്മുടെ രാജ്യത്തും, 11-ാം കോൺഗ്രസിന് ശേഷം, പ്രത്യേകിച്ച് 2019 ലെ മോദി 2 മുതൽ, മനുവാദി പിന്തിരിപ്പൻ  പ്രത്യയശാസ്ത്രത്തിന്റെ പിന്തുണയോടെ കോർപ്പറേറ്റ്-കാവി ഫാസിസം അതിന്റെ ബഹുമുഖ ആക്രമണവുമായി ഭ്രാന്തമായ വേഗതയിൽ മുന്നേറുകയാണ്. അതിനാൽ, 12-ാം പാർട്ടി കോൺഗ്രസിന്റെ രാഷ്ട്രീയ പ്രമേയം ശരിയായ കാഴ്ചപ്പാടിൽ രൂപപ്പെടുത്തുന്നതിന്, അന്താരാഷ്ട്ര തലത്തിലും ഇന്ത്യയിലും കഴിഞ്ഞ നാല് വർഷത്തെ പ്രധാന പരിവർത്തനങ്ങളുടെ സൂക്ഷ്മമായ വിലയിരുത്തൽ നടത്തേണ്ടതുണ്ട്.
2. സാർവദേശീയ സാഹചര്യം
2.1 2020 ന്റെ തുടക്കം മുതൽ രാഷ്ട്രീയ-സാമ്പത്തിക അടിത്തറയെയാകെ മാസങ്ങളോളം മരവിപ്പിച്ച അവസ്ഥയിലാക്കിയ, ലോകത്തെ മുഴുവൻ തകർത്തു തരിപ്പണമാക്കിയ കോവിഡ് മഹാമാരി ഒരു ചരിത്രപരമായ വഴിത്തിരിവാണ്. ഉൽപ്പാദനം, വ്യാപാരം, ഗതാഗതം, ഉപഭോഗം എന്നിവ തകരുകയും ആഗോള വിതരണ- ആവശ്യ (ഡിമാൻഡ്) ശൃംഖലകൾ മുഴുവനായും നിലയ്ക്കുകയും ചെയ്തപ്പോഴും, ഡിജിറ്റൈസേഷൻ പോലുള്ള അതിവേഗം വളർന്നുവരുന്ന നൂതന സാങ്കേതികവിദ്യകൾ ഉപയോഗിക്കുകയും, പ്രകൃതിയെ കൊള്ളയടിക്കുകയും ചെയ്തുകൊണ്ട് എല്ലായിടത്തുമുള്ള ഭരണവർഗങ്ങൾ ഭീമമായ സമ്പത്ത് ഉണ്ടാക്കാനുള്ള അവസരമായി മഹാമാരിയെ  ഉപയോഗിച്ചു. ഇത് തൊഴിലാളിവർഗത്തെയും അടിച്ചമർത്തപ്പെട്ട ജനങ്ങളെയും എല്ലായിടത്തും കൂടുതൽ തൊഴിലില്ലായ്മ, ദാരിദ്ര്യം, അസമത്വം, ദാരിദ്ര്യം, എന്നിവയിലേക്ക് നയിക്കുകയും. പാരിസ്ഥിതിക വിനാശത്തിനിടയാക്കുകയും ചെയ്തു. ലോക സാമ്പത്തിക വളർച്ചാ നിരക്ക് നെഗറ്റീവ് ആയപ്പോഴും, ആഗോള ശതകോടീശ്വരന്മാരുടെ എണ്ണവും അവരിലേക്കുള്ള സമ്പത്തിന്റെ കേന്ദ്രീകരണവും അഭൂതപൂർവമായ രീതിയിൽ കുതിച്ചുയർന്നുകൊണ്ടിരിക്കുകയാണ്. തീവ്ര വലതുപക്ഷ നവലിബറൽ നയങ്ങളുടെ തുടർച്ചയായി, വംശ, ഗോത്ര, മത ന്യൂനപക്ഷങ്ങൾ, കുടിയേറ്റക്കാർ, അഭയാർഥികൾ തുടങ്ങിയവർക്കു നേരെയും, പാർശ്വവൽക്കരിക്കപ്പെട്ടവരും അടിച്ചമർത്തപ്പെട്ടവരുമായ എല്ലാ ജനവിഭാഗങ്ങളോടും, തീവ്രമായ വിദ്വേഷം വെച്ചു പുലർത്തുന്ന നവഫാസിസം പല രാജ്യങ്ങളിലും ശക്തിപ്പെട്ടുകൊണ്ടിരിക്കയാണ്.
2.2 നവലിബറൽ കാലഘട്ടത്തിൽ സാമ്രാജ്യത്വത്തിൽ അന്തർലീനമായ എല്ലാ പ്രതിസന്ധികളെയും വൈരുദ്ധ്യങ്ങളെയും അത് തുറന്നുകാട്ടുന്നു. യുഎസ് ഉൾപ്പെടെയുള്ള മറ്റെല്ലാ സാമ്രാജ്യത്വ ശക്തികളും സമ്പൂർണ തകർച്ചയോ നിഷേധാത്മകമായ വളർച്ചയോ നേരിട്ടപ്പോൾ, സാമൂഹിക സാമ്രാജ്യത്വ ചൈന കുറഞ്ഞ നിരക്കിലാണെങ്കിലും പോസിറ്റീവ് വളർച്ചാ നിരക്കുള്ള ഏക രാജ്യമായി തുടർന്നു. മഹാമാരിയുടെ ദിനങ്ങളിൽ, ആഫ്രോ-ഏഷ്യൻ-ലാറ്റിനമേരിക്കൻ രാജ്യങ്ങൾ മാത്രമല്ല, പാശ്ചാത്യ ശക്തികൾക്ക് പോലും അവശ്യം ആവശ്യമായ വൈദ്യ സാമഗ്രികൾക്കായി ചൈനയെ ആശ്രയിക്കേണ്ടി വന്നു. ലോകത്തിലെ ഏറ്റവും വലിയ സൈനിക ശക്തിയായി അമേരിക്ക ഇപ്പോഴും നിലകൊള്ളുന്നുണ്ടെങ്കിലും, ബയോടെക്‌നോളജി, റോബോട്ടൈസേഷൻ, ഇ-കൊമേഴ്‌സ്, ഡിജിറ്റൈസേഷൻ തുടങ്ങി അതിവേഗം വികസിക്കുന്ന സാങ്കേതികവിദ്യകളുടെ പല മേഖലകളിലും മുന്നിലുള്ള ചൈന, പ്രത്യേകിച്ച് അതിന്റെ ബിആർഐ (ബെൽറ്റ് ആൻഡ് റോഡ് ഇനിഷ്യേറ്റീവ്) വഴി, മൂലധനം വർദ്ധമാനമായ തോതിൽ കയറ്റുമതി ചെയ്തുകൊണ്ട്, രാഷ്ട്രീയ-സാമ്പത്തിക മേഖലകളിൽ യുഎസ് സാമ്രാജ്യത്വത്തെ ഫലപ്രദമായി വെല്ലുവിളിച്ചുകൊണ്ടിരിക്കുകയാണ്.
2.3 ഷാങ്ഹായ് കോർപ്പറേഷൻ ഓർഗനൈസേഷൻ, ബ്രിക്‌സ്, ആർ‌സി‌ഇ‌പി മുതലായവയിലെ അതിന്റെ നേതൃത്വപരമായ പങ്കിന്റെ തുടർച്ചയായി, ഏഷ്യയിൽ മാത്രമല്ല ആഫ്രിക്കയിലും വിദൂര ലാറ്റിനമേരിക്കയിലും പോലും അതിന്റെ സ്വാധീന മണ്ഡലങ്ങളും രാഷ്ട്രീയ-സാമ്പത്തിക സ്വാധീനവും രൂപപ്പെടുത്തുന്നതിൽ ചൈന വിജയിച്ചു. നിരവധി ദരിദ്ര രാജ്യങ്ങൾ ഇതിനകം ചൈനയുടെ ആശ്രിതരാജ്യങ്ങളായി മാറിക്കഴിഞ്ഞു. ദക്ഷിണേഷ്യയിലെ ശ്രീലങ്ക, നേപ്പാൾ, ആഫ്രിക്കയിലെ സുഡാൻ മുതലായ രാജ്യങ്ങളിൽനിന്ന് റിപ്പോർട്ട് ചെയ്യപ്പെടുന്ന നവലിബറൽ രാഷ്ട്രീയ-സാമ്പത്തിക പ്രതിസന്ധികളുടെ പുതിയ തരംഗവും ഈ രാജ്യങ്ങളിലേക്കുള്ള ചൈനീസ് കടന്നുകയറ്റത്തിന്റെ സവിശേഷ സ്വഭാവവുമായി ബന്ധപ്പെട്ടിരിക്കുന്നു. ദക്ഷിണ പസഫിക്കിലെ തന്ത്രപ്രധാനമായ സോളമൻ ദ്വീപുകളുമായുള്ള ചൈനയുടെ സമീപകാല സുരക്ഷാ ഉടമ്പടി യുഎസ് സാമ്രാജ്യത്വത്തിനേറ്റ മറ്റൊരു ഞെട്ടലാണ്. നാറ്റോയിലെ അംഗങ്ങളുമായി പോലും ഉഭയകക്ഷി സാമ്പത്തിക ബന്ധത്തിൽ ഏർപ്പെടാനുള്ള ശ്രമത്തിലാണ് ചൈന. ഉദാഹരണത്തിന്, കോവിഡ് മഹാമാരിയുടെ ആദ്യ ദിനങ്ങളിൽ ചൈനയെ ആശ്രയിക്കേണ്ടി വന്ന ഇറ്റലി ഇതിനകം തന്നെ ബിആർഐ യിൽ അംഗമായി ചേർന്നു. അതേ പോലെ, ഇറാനിലെ ദീർഘകാല തന്ത്രപ്രധാനമായ പങ്കിനൊപ്പം, അടുത്തിടെ ചൈന, പശ്ചിമേഷ്യയിലെ ഇറാന്റെ ബദ്ധവൈരിയായ സൗദിയുമായി, യുവാൻ ഉപയോഗിച്ച് പെട്രോളിയം ഉൽപ്പന്നങ്ങളുടെ ഇറക്കുമതിക്കായി ഒരു കരാറിൽ ഏർപ്പെട്ടു. ഒരു സെൻട്രൽ ബാങ്ക് ഡിജിറ്റൽ കറൻസിയായി (സിബിഡിസി), ഒരു ഡിജിറ്റൽ യുവാൻ രൂപകൽപന ചെയ്യാനും അത് ഒരു അന്താരാഷ്ട്ര കറൻസിയായി അവതരിപ്പിക്കാനുമുള്ള ഏറ്റവും പുതിയ ചൈനീസ് ശ്രമം, യുദ്ധാനന്തര അന്താരാഷ്ട്ര സാമ്പത്തിക, സാമ്പത്തിക ബന്ധങ്ങളിലെ യുഎസ് മേധാവിത്വത്തിന് ഗുരുതരമായ വെല്ലുവിളിയുയർത്തുന്നു. എണ്ണ ഇറക്കുമതി ചെയ്യുന്ന രാജ്യങ്ങൾ വില റൂബിളിൽ നൽകണമെന്ന് റഷ്യ ഈയിടെ ശഠിച്ചതും  ഡോളറിന്റെ ആഗോള പദവിക്ക് തിരിച്ചടിയാണ്.
2.4 ഇത് അമേരിക്കൻ സാമ്രാജ്യത്വവും സാമൂഹിക സാമ്രാജ്യത്വ ചൈനയും തമ്മിലുള്ള വൈരുദ്ധ്യം എന്നത്തേക്കാളും തീവ്രമാക്കിയിട്ടുണ്ട്. അഫ്ഗാനിസ്ഥാനിൽ നിന്ന് അമേരിക്ക പിൻവാങ്ങിയതിന് ശേഷം, ചൈന അവിടെ തന്ത്രപ്രധാന കളിക്കാരനായി ഉയർന്നുവന്നതിന് പിന്നാലെ, യുഎസ് സാമ്രാജ്യത്വം ഓസ്‌ട്രേലിയയും യുകെയും യുഎസും ചേർന്ന് ഒരു ആണവ അധിഷ്ഠിത ആംഗ്ലോ-സാക്സൺ സൈനിക സഖ്യമായ എയുകെയുഎസ് ന്  തുടക്കമിട്ടു. തൽഫലമായി തായ്‌വാനെ ഭൗമരാഷ്ട്രീയ അപകടമേഖലയാക്കി മാറ്റുകയും,  ഏഷ്യാ-പസിഫിക് മേഖലയിലും , ചൈനാ കടലിന്റെ തെക്കും കിഴക്കും ഭാഗങ്ങളിലും ചൈനക്കെതിരായുള്ള പ്രകോപനപരമായ ഇടപെടലുകൾക്ക് ആക്കം കൂട്ടുകയും ചെയ്തു. ഈ ആണവ-സൈനിക ഉടമ്പടിയിൽ ഒപ്പുവെക്കുമ്പോൾ, അമേരിക്ക ഓസ്‌ട്രേലിയയുമായി ഒരു അന്തർവാഹിനി ഇടപാട് നടത്തിയ കാര്യം നാറ്റോ അംഗങ്ങളിൽ നിന്ന് മറച്ചുവെച്ചു. ഇത് ഫ്രാൻസ് സ്വന്തം അംബാസഡറെ വാഷിംഗ്ടണിൽ നിന്ന് ഉടനടി പിൻവലിക്കുന്നതിന് ഇടയാക്കി. പ്രശ്നം താൽക്കാലികമായി പരിഹരിച്ചെങ്കിലും, അത് നാറ്റോയുടെ അന്തർലീനമായ ബലഹീനതയെ തുറന്നുകാട്ടി. എന്തെന്നാൽ, ബ്രെക്‌സിറ്റിലൂടെ ബ്രിട്ടീഷുകാർ യൂറോപ്യൻ യൂണിയനിൽ നിന്ന് പിൻവാങ്ങി യുഎസ് സാമ്രാജ്യത്വവുമായുള്ള അടുപ്പം സ്ഥാപിച്ചതോടെ, യുഎസിന്റെ നേതൃത്വത്തിലുള്ള നാറ്റോയിൽ നിന്ന് സ്വതന്ത്രമായ, ഒരു യൂറോപ്യൻ സൈന്യത്തിന്റെ രൂപീകരണത്തിനായി യൂറോപ്യൻ യൂണിയന്റെ നേതൃ ശക്തികൾ ഒരുക്കം തുടങ്ങി  .
2.5 സാമ്രാജ്യത്വ റഷ്യ അടുത്തിടെ നടത്തിയ ഉക്രെയ്‌ൻ ആക്രമണം, 30 അംഗ നാറ്റോയെ അതിന്റെ അംഗത്വം കൂടുതൽ വർധിപ്പിച്ച് അതിനെ പുനരുജ്ജീവിപ്പിക്കാനുള്ള യുഎസ് ശ്രമങ്ങളുമായി അവിഭാജ്യമായി ബന്ധപ്പെട്ടിരിക്കുന്നു. സോവിയറ്റ് യൂണിയന്റെ ശിഥിലീകരണത്തോടെ 1991-ൽ ശീതയുദ്ധം അവസാനിച്ചപ്പോൾ, നാറ്റോയുടെ അംഗസംഖ്യ 15 ആയിരുന്നു, 1949-ൽ ട്രൂമാൻ ശീതയുദ്ധത്തിന് നേതൃത്വം നൽകുന്ന നിർണായക സൈനിക സ്ഥാപനമായി നാറ്റോ ഉദ്ഘാടനം ചെയ്തപ്പോൾ, അതിന്റെ അംഗസംഖ്യ 11 മാത്രമായിരുന്നു. റഷ്യയുമായി അതിർത്തി പങ്കിടുന്ന എല്ലാ രാജ്യങ്ങളെയും സൈനികവൽക്കരിക്കാനുള്ള യുഎസ് ശ്രമത്തോടൊപ്പം നാറ്റോയിൽ ചേരാൻ നവനാസി യുക്രെയ്ൻ ഭരണകൂടത്തെ നിർബന്ധിതമാക്കിയ യുഎസ് കുതന്ത്രങ്ങളുടെ ഫലമായിട്ടാണ് റഷ്യയുടെ ഉക്രൈൻ ആക്രമണം നടന്നത് എന്നത് സുവ്യക്തമാണ്. ഇന്ന് യുക്രെയ്ൻ അമേരിക്കയുടെ നേതൃത്വത്തിലുള്ള നാറ്റോ സേനയുടെ കൈകളിലെ കളിപ്പാവയാണ്. ഒരു വശത്ത് യുഎസും നാറ്റോയും, മറുവശത്ത് റഷ്യയും തമ്മിലുള്ള സാമ്രാജ്യത്വ സംഘർഷമാണ് ഇപ്പോൾ നടക്കുന്നത്, അവിടെ ഉക്രെയ്ൻ വെറും മറ (പ്രോക്സി) മാത്രമാണ്. ലോകത്തിലെ മുൻനിര ആയുധ നിർമ്മാതാക്കളുടെ, പ്രത്യേകിച്ച് യുഎസിൽ നിന്നുള്ളവരുടെ ഖജനാവിലേക്ക് കൂടുതൽ സമ്പത്ത് ഒഴുകിയെത്തുന്നതിന് ഉക്രെയ്ൻ യുദ്ധം വഴിയൊരുക്കുന്നു. യുക്രൈനിലെ ഫലഭുയിഷ്ഠമായ 17 ലക്ഷത്തോളം ഹെക്ടർ ഭൂമി, കാർഷിക വൻ ബഹുരാഷ്ട്ര കുത്തകകളായ കാർഗിലും മൊൺസാന്റോയും ദുപോണ്ടും ഇതിനകം വിലക്കെടുത്തു കഴിഞ്ഞു. പ്രതിസന്ധിയിലായ ഫിനാൻസ് മൂലധനത്തിന് സ്വന്തം പ്രതിസന്ധിയുടെ ഭാരം ലോകത്തിലെ അധ്വാനിക്കുന്നവരുടെയും അടിച്ചമർത്തപ്പെടുന്നവരുടെയും ചുമലിലേക്ക് മാറ്റാനുള്ള മറ്റൊരു അവസരമാണ് ഇന്ധനം, ഭക്ഷണം, മറ്റ് അവശ്യവസ്തുക്കൾ എന്നിവയുടെ വിലക്കയറ്റത്തിലൂടെ ലഭിച്ചിരിക്കുന്നത്.
2.6 ഉക്രെയ്നിനെതിരായ റഷ്യൻ ആക്രമണവും അവിടെ ഇടതടവില്ലാതെ തുടരുന്ന യുദ്ധവും ആഗോള പ്രാധാന്യമുള്ള ദൂരവ്യാപക പ്രത്യാഘാതങ്ങൾക്ക് കാരണമായിട്ടുണ്ട്. ഒരു വശത്ത് യുഎസും അതിന്റെ സഖ്യകക്ഷികളും മറുവശത്ത് ചൈനയും റഷ്യയും, തമ്മിലുള്ള അന്തർ-സാമ്രാജ്യത്വ വൈരുദ്ധ്യങ്ങൾക്ക് അത് മൂർച്ചകൂട്ടി. കൂടാതെ ഏഷ്യ-പസിഫിക് മേഖലയിൽ ചൈനയെ ഉന്നം വെച്ച് യുഎസ് വർദ്ധമാനമായ തോതിൽ നീക്കങ്ങൾ നടത്തുന്നുണ്ട്. എയുകെയുഎസിന്റെ അടിത്തറയിന്മേൽ യു എസ് വിഭാവനം ചെയ്യുന്നത്  ഒരു "ഏഷ്യൻ നാറ്റോ " കെട്ടിപ്പടുക്കാനാണ്. അതിനാൽത്തന്നെ എയുകെഎസ് ഉടമ്പടിക്ക് ബദലായി ഒരു 'ആഗോള സുരക്ഷിതത്വ സംരംഭ'ത്തിനു രൂപം നൽകാൻ ചൈന ശ്രമം തുടങ്ങി എന്നതാണ് ഇതിന്റെ പരിണത ഫലം.. സമീപകാലത്ത് യു എസ് സ്പീക്കർ നാൻസി പെലോസി നടത്തിയ തായ്‌വാൻ സന്ദർശനവും അതിനു പകരമെന്നോണം തായ്‌വാനും പരിസരപ്രദേശങ്ങളും ചുറ്റിവളഞ്ഞുകൊണ്ട് ചൈന നടത്തിയ സൈനിക അഭ്യാസങ്ങളും, അതേത്തുടർന്ന് തെക്കൻ ചൈനാ സമുദ്രത്തിൽ യു എസ്  ഏഴാം കപ്പൽപ്പടയെ വിന്യസിച്ചതും ചൈനാ - യു എസ് സംഘർഷങ്ങളെ കൂടുതൽ പ്രചണ്ഡമാക്കിയിട്ടുണ്ട്. തായ്‌വാൻ പ്രശ്നം പരിഹരിക്കുന്നതിലൂടെ ചൈനീസ് ഏകീകരണം പൂർത്തിയാക്കുന്നതിനായി "പാറ പോലെ ഉറച്ചതും ഇളകാത്തതുമായ" സമീപനം സ്വീകരിക്കുവാനുള്ള സി പി സി യുടെ ഇരുപതാം കോൺഗ്രസിലെ ദൃഢപ്രസ്താവം കാര്യങ്ങൾ കൂടുതൽ വഷളാക്കുന്നതിലേക്കു മാത്രമേ നയിക്കൂ. ചുരുക്കത്തിൽ, അമേരിക്ക കിഴക്കോട്ട് അതിന്റെ നീരാളിക്കൈകൾ നീട്ടുമ്പോൾ, ചൈനയും അതിന്റെ സഖ്യകക്ഷികളും പ്രത്യേകിച്ച് റഷ്യയുമായി ചേർന്ന്, യുഎസും സഖ്യകക്ഷികളും മുമ്പ് കുത്തകയാക്കി വച്ചിരുന്ന പടിഞ്ഞാറൻ മേഖലകൾ കൈവശപ്പെടുത്താനായി ശ്രമിക്കുന്നു.  ഇത് ഒരു "പുതിയ ശീതയുദ്ധ"ത്തിലേക്ക് നയിക്കുന്നു.
2.7 2008-ലെ ലോകസാമ്പത്തിക പ്രതിസന്ധിക്ക് മുമ്പ് ചൈനയ്ക്ക് കാര്യമായ സ്വാധീനം ഇല്ലാതിരുന്ന ആഫ്രിക്കയിലും ലാറ്റിനമേരിക്കയിലും ഇന്ന് ചൈനയുടെ വർധിച്ചുവരുന്ന പങ്കാളിത്തത്തിനെതിരായി, യു എസ്   ചൈനയെ ഉന്നം വെക്കുന്നതുമായി ബന്ധപ്പെട്ടതാണ് ഇപ്പോഴത്തെ ശ്രദ്ധേയമായ ആഗോള പ്രവണത. ഇന്ന് ചൈന ആഫ്രിക്കൻ ഭൂഖണ്ഡത്തിന്റെ ഏറ്റവും വലിയ വ്യാപാര പങ്കാളിയാണ്. സുഡാനിലെ സൈനിക ഭരണകൂടത്തിന് ചൈന അടുത്ത കാലത്തായി  നൽകിവരുന്ന പിന്തുണ നാം കാണുന്നുണ്ട്. മറ്റ് സാമ്രാജ്യത്വ ശക്തികൾക്കൊപ്പം ജിബൂട്ടിയിലെ പ്രഖ്യാപിത സൈനികത്താവളത്തിന് പുറമെ അൾജീരിയ, നൈജീരിയ, എത്യോപ്യ, കോംഗോ, കെനിയ, അംഗോള തുടങ്ങിയ രാജ്യങ്ങളിലും ചൈന ഇതിനോടകം തന്നെ അതിന്റെ രാഷ്ട്രീയ-സാമ്പത്തിക സ്വാധീനം സ്ഥാപിച്ചിട്ടുണ്ട്. ആഫ്രിക്കയിലെ നിക്ഷേപം ത്വരിതപ്പെടുത്തുന്നതിന് കോവിഡ് മഹാമാരി ചൈനയ്ക്ക് അനുകൂല സാഹചര്യമൊരുക്കി. ഇന്ന് ചൈന 32 ആഫ്രിക്കൻ രാജ്യങ്ങളിലെ മുൻനിര ഉഭയകക്ഷി വായ്പാ ദാതാവും ആഫ്രിക്കൻ ഭൂഖണ്ഡത്തിനാകെ ഏറ്റവും വലിയ അടിസ്ഥാന സൗകര്യ നിക്ഷേപകരും അന്താരാഷ്ട്ര വായ്പാ ദാതാവും ആണ്. 46 ആഫ്രിക്കൻ രാജ്യങ്ങൾ ബിആർഐയിൽ ഒപ്പുവെച്ചതോടെ ആഫ്രിക്ക അതിന്റെ ഏറ്റവും വലിയ പ്രാദേശിക ഘടകമായി മാറി.
2.8 ലാറ്റിനമേരിക്കയിലും ചൈനയുടെ രാഷ്ട്രീയവും സാമ്പത്തികപരവുമായ പങ്ക് അതിവേഗം വളരുകയാണ്. വെനസ്വേലയുമായും ദക്ഷിണ അമേരിക്കൻ ഭൂഖണ്ഡത്തിലെ ഏറ്റവും വലിയ രാജ്യമായ ബ്രസീലുമായും അത് അടുത്ത സാമ്പത്തിക, സുരക്ഷാ ബന്ധങ്ങൾ വികസിപ്പിച്ചെടുത്തിട്ടുണ്ട്. ലാറ്റിനമേരിക്കയെ ഒരു കാലത്ത് യുഎസ് സാമ്രാജ്യത്വത്തിന്റെ പിൻമുറ്റമായി കണക്കാക്കിയിരുന്നെങ്കിലും, ലാറ്റിനമേരിക്കയുടെ ഏറ്റവും വലിയ വ്യാപാര പങ്കാളിയായി ചൈന ഇതിനകം തന്നെ അമേരിക്കയെ മറികടന്നു കഴിഞ്ഞു. 19 ലാറ്റിനമേരിക്കൻ രാജ്യങ്ങൾ ഇതിനകം തന്നെ ബിആർഐയിൽ ഒപ്പുവച്ചതിനാൽ, ചൈനീസ് ഭരണകൂട സ്ഥാപനങ്ങളും ധനകാര്യ സ്ഥാപനങ്ങളും ഈ രാജ്യങ്ങളിലെ അടിസ്ഥാന സൗകര്യ വികസനത്തിൽ പ്രധാന പങ്ക് വഹിക്കുന്നു. അടുത്തിടെ, യുഎസിനും മറ്റ് സാമ്രാജ്യത്വ ശക്തികൾക്കുമൊപ്പം, ചൈനയും ഇന്റർ-അമേരിക്കൻ വികസന ബാങ്കിൽ അംഗമായി. വ്യക്തമായും, ലാറ്റിനമേരിക്കയിലെ ചൈനീസ് മൂലധന നിക്ഷേപത്തിന് രാഷ്ട്രീയവും നയതന്ത്രപരവും സുരക്ഷാപരവും സാംസ്കാരികവുമായ പ്രത്യാഘാതങ്ങൾ ഉണ്ടാകും.
2.9 ചൈനീസ് മൂലധനത്തിന്റെയും ചരക്ക് കയറ്റുമതിയുടെയും 'പടിഞ്ഞാറോട്ടുള്ള' ഈ വികാസം യുഎസും ചൈനയും തമ്മിലുള്ള കടുത്ത അന്തർ-സാമ്രാജ്യത്വ വൈരുദ്ധ്യം സൃഷ്ടിക്കുന്നുണ്ടെങ്കിലും, ഇടതുപക്ഷ, പുരോഗമന പ്രസ്ഥാനങ്ങളുടെ മുന്നേറ്റത്താൽ അടയാളപ്പെടുത്തുന്ന ഒരു "രണ്ടാം പിങ്ക് വേലിയേറ്റ" ത്തിന് ലാറ്റിനമേരിക്കയിലെ പല രാജ്യങ്ങളും ഇന്ന് സാക്ഷ്യം വഹിക്കുന്നു.. ലാറ്റിനമേരിക്കയിലെ ഈ പുരോഗമന രാഷ്ട്രീയ മാറ്റത്തിന് പ്രധാനമായും കാരണമായത്, കഴിഞ്ഞ രണ്ട് വർഷക്കാലത്തെ കോവിഡ് കെടുകാര്യസ്ഥതയ്‌ക്കെതിരായ ജനങ്ങളുടെ അതൃപ്തിയും ചെറുത്തുനിൽപ്പും, ഐഎംഎഫ്-ലോകബാങ്ക് പിന്തുണയോടെയുള്ള നവലിബറൽ നയങ്ങൾ, അഴിമതി, കടുത്ത ദാരിദ്ര്യം, തൊഴിലില്ലായ്മ, ലാറ്റിനമേരിക്കയിലുടനീളമുള്ള പാരിസ്ഥിതിക തകർച്ച എന്നിവ മൂലം ഉണ്ടായ സാമ്പത്തിക പ്രതിസന്ധി രൂക്ഷമായതും ആണ്. ലാറ്റിനമേരിക്കയിലെയും കരീബിയനിലെയും സാമ്പത്തിക കമ്മീഷൻ കണക്കാക്കിയതുപോലെ, 2020-ൽ, ലാറ്റിനമേരിക്കയിൽ കോവിഡ് മഹാമാരി നിമിത്തം 6.8% വളർച്ചാ സങ്കോചമുണ്ടായി. ചിലിയിലെ ഗബ്രിയേൽ ബോറിക്, ബൊളീവിയയിലെ ലൂയിസ് ആർസ്, പെറുവിലെ പെഡ്രോ കാസ്റ്റില്ലോ, ഹോണ്ടുറാസിലെ സിയോമാര, കൊളംബിയയിലെ  ഗുസ്താവോ പെട്രോ, കോസ്റ്ററിക്കയിലെ റോഡ്രിഗോ ഷാവേസ്  തുടങ്ങിയവയുടെ സമീപകാല തിരഞ്ഞെടുപ്പ് വിജയങ്ങൾ സാമ്രാജ്യത്വത്തെ സേവിക്കുന്ന നവലിബറൽ-നവ-ഫാസിസ്റ്റ് ഭരണകൂടങ്ങൾക്കെതിരായ ജനങ്ങളുടെ വർദ്ധിച്ചുവരുന്ന വെറുപ്പിന്റെ പ്രകടിത ഫലങ്ങളാണ്. മധ്യ-ഇടത് പാർട്ടികളും, ഇടതുപക്ഷ പാർട്ടികളും മുന്നണികളും ശക്തമായി തുടരുന്ന ബ്രസീൽ, കൊളംബിയ, കോസ്റ്ററിക്ക എന്നിവിടങ്ങളിലെ വരാനിരിക്കുന്ന തിരഞ്ഞെടുപ്പ് ഫലങ്ങളും ഇതേ രീതിയിലായിരിക്കുമെന്നാണ് പ്രതീക്ഷിക്കപ്പെടുന്നത്. 
2.10 പശ്ചിമേഷ്യയിൽ (മിഡിൽ ഈസ്റ്റ്), ചൈനയുടെ മുന്നേറ്റവും ഡോളർ സാമ്രാജ്യത്തിന്റെ തകർച്ചയിലേക്കുള്ള പ്രവണതയും അതിന്റെ ഫലമായി പെട്രോ-ഡോളറിനുണ്ടായ തകർച്ചയും കണക്കിലെടുത്ത്, യുഎസ് സാമ്രാജ്യത്വം അവിടെ ഭൗമരാഷ്ട്രീയത്തിന്റെ പുനഃക്രമീകരണം നടത്താൻ പദ്ധതിയിടുന്നു. സയണിസ്റ്റ് ഇസ്രായേലും യുഎഇയുടെ നേതൃത്വത്തിലുള്ള ഒരു കൂട്ടം അറബ് രാജ്യങ്ങളും തമ്മിലുള്ള ബന്ധം സാധാരണ നിലയിലാക്കുമെന്ന് അവകാശപ്പെടുന്ന, 2020 ഡിസംബറിൽ ഒപ്പുവച്ച അബ്രഹാം കരാറിൽ ഇത് പ്രകടമാണ്. ഏതാണ്ട് ഒരു വർഷത്തിനുശേഷം 2021 ഒക്ടോബറിൽ, യുഎസിന്റെ നേതൃത്വത്തിൽ നടന്ന ഒരു വെർച്വൽ മീറ്റിൽ, യുഎസ്, ഇസ്രായേൽ, യുഎഇ, ഇന്ത്യ എന്നീ രാജ്യങ്ങളിലെ വിദേശകാര്യ മന്ത്രിമാർ അബ്രഹാം കരാറിനെ പിൻപറ്റി സഹകരണവും പങ്കാളിത്തവും ശക്തിപ്പെടുത്താൻ തീരുമാനിച്ചു. പശ്ചിമേഷ്യയിലെ രാഷ്ട്രീയ ബലതന്ത്രം ഇന്തോ-പസഫിക്കിൽ നിന്ന് വ്യത്യസ്തമാണെങ്കിലും, ഏഷ്യാ-പസഫിക്കിലെ യുഎസ്, ഇന്ത്യ, ഓസ്‌ട്രേലിയ, ജപ്പാൻ എന്നിവ ഉൾക്കൊള്ളുന്ന ക്വാഡ് അഥവാ ക്വാഡ്രിലാറ്ററലിന് സമാനമായി പുതിയ യുഎസ് സംരംഭത്തെ, ചൈനയെ നിലക്കു നിർത്തുവാനുള്ള 'മിഡിൽ ഈസ്റ്റ് ക്വാഡ്' എന്ന് വിശേഷിപ്പിക്കപ്പെടുന്നു.
2.11 അതേ സമയം, എബ്രഹാം ഉടമ്പടിയുടെ മറവിൽ, ഫലസ്തീനികൾക്കെതിരെ സയണിസ്റ്റുകൾ നടത്തുന്ന മനുഷ്യാവകാശ ലംഘനങ്ങൾ പെരുകുകയാണ്. അധിനിവേശ വെസ്റ്റ്ബാങ്കിലും ചുറ്റിവളയപ്പെട്ട ഗാസ മുനമ്പിലും, ഇസ്രായേൽ പോലീസിനും ഔദ്യോഗിക സുരക്ഷാ സംവിധാനങ്ങൾക്കുമൊപ്പം, ഫലസ്തീൻ ജനതയിൽ ഭയം ജനിപ്പിക്കാനും അതിജീവനത്തിനായുള്ള അവരുടെ പോരാട്ടത്തെ ദുർബലപ്പെടുത്താനുമായി സയണിസ്റ്റ് തീവ്രവാദ ഗ്രൂപ്പുകളെയും അഴിച്ചുവിട്ടിരിക്കുകയാണ്. പലസ്തീൻ വിഷയത്തിൽ ബോധപൂർവമായ അവഗണനയ്ക്കുള്ള രാഷ്ട്രീയ അന്തരീക്ഷം സൃഷ്ടിക്കുകയും, മാനവരാശിക്കെതിരായ കുറ്റകൃത്യങ്ങൾക്ക് തുല്യമായി അവരുടെ മേൽ നടത്തിവരുന്ന വർദ്ധിച്ചുവരുന്ന അടിച്ചമർത്തൽ മറയ്ക്കുകയും ചെയ്യുക എന്നതാണ് യുഎസിന്റെ പുതുക്കിയ സമീപനത്തിന് പിന്നിലെ അജണ്ട. കൊവിഡ് നിയന്ത്രണങ്ങൾ നടപ്പാക്കുന്നതിന്റെ മറവിൽ ഫലസ്തീനികളുടെ മേൽ ഭയാനകമായ നിയന്ത്രണങ്ങളും സാമൂഹിക, സാമ്പത്തിക ദുരിതങ്ങളും ഭാരങ്ങളും അടിച്ചേൽപ്പിക്കാനുള്ള സുവർണാവസരമായി സയണിസ്റ്റ് സുരക്ഷാ സേന അതിനെ ഉപയോഗിച്ചതിനാൽ സയണിസ്റ്റ് അധിനിവേശ പ്രദേശങ്ങളിൽ മഹാമാരിയുടെ ആഘാതം ഏറ്റവും വിനാശകരമായിരുന്നു.
2.12 നമ്മുടെ അയൽപക്കത്ത്, ശ്രീലങ്ക ഇപ്പോൾ അഭൂതപൂർവമായ സാമ്പത്തിക തകർച്ചയിലും സാമൂഹിക-രാഷ്ട്രീയ പ്രതിസന്ധിയിലുമാണ്. ഇത് സാമ്രാജ്യത്വ കേന്ദ്രങ്ങളുടെ ആജ്ഞകൾ ശിരസാവഹിച്ചുകൊണ്ട് ഒരു നവകൊളോണിയൽ ആശ്രിത രാജ്യത്തിൽ നവലിബറൽ-കോർപ്പറേറ്റ് വൽക്കരണ പാത നടപ്പാക്കുന്നതിന്റെ ഉത്തമ ഉദാഹരണമാണ്. പ്രതിസന്ധിക്കു മുമ്പു വരെ ദക്ഷിണേഷ്യയിലെ ഏറ്റവും ഉയർന്ന ‘മാനവവികസന സൂചകങ്ങൾ’ ശ്രീലങ്കയ്ക്കുണ്ടായിരുന്നുവെങ്കിലും, അതിന്റെ പ്രധാന വരുമാനം പ്രധാനമായും ടൂറിസം, പ്രാഥമിക ഉൽപ്പന്നങ്ങളുടെ കയറ്റുമതി എന്നിവയിൽ നിന്നായിരുന്നു. കടമെടുത്തു നിർമ്മിച്ച അടിസ്ഥാന സൗകര്യങ്ങൾ മുഴുവനും വിനോദസഞ്ചാരികളെ ആകർഷിക്കുക എന്ന ലക്ഷ്യംവെച്ചായിരുന്നു. കോർപ്പറേറ്റ് നികുതി വരുമാനത്തിലെ കുത്തനെയുള്ള കുറവ്, ഏകപക്ഷീയവും ദീർഘവീക്ഷണമില്ലാത്തതുമായ നയങ്ങൾ ഉൾപ്പെടെയുള്ള സമ്പൂർണ സാമ്പത്തിക കെടുകാര്യസ്ഥത, അങ്ങേയറ്റത്തെ അഴിമതി, സിംഹള ബുദ്ധമത പ്രത്യയശാസ്ത്രത്തിന്റെ പിൻബലത്തിൽ അധികാരത്തിന്റെ കടിഞ്ഞാൺ മുഴുവനായി കൈവശപ്പെടുത്തി ഭരണം നടത്തുന്ന രാജപക്സെ കുടുംബവുമായി അവിഭാജ്യമായി ബന്ധപ്പെട്ടിരിക്കുന്ന ചങ്ങാത്ത മുതലാളിത്തം തുടങ്ങി നിരവധി ഘടകങ്ങളുടെ ഒത്തുചേരലിലൂടെ സാമ്പത്തികവും സാമൂഹികവുമായ പ്രതിസന്ധികളുടെ അടിത്തറ ഇതിനകം രൂപപ്പെട്ടു കഴിഞ്ഞിരുന്നു.. ഈ പശ്ചാത്തലത്തിൽ, ഈസ്റ്റർ ബോംബാക്രമണത്തിനു മുമ്പുള്ള രണ്ട് വർഷത്തെ മഹാമാരിയും തുടർന്ന് ഉക്രെയ്ൻ യുദ്ധവും ഒരു വശത്ത് വിദേശ വിനോദസഞ്ചാരികളുടെ വരവ് പൂർണ്ണമായും നിലയ്ക്കാനിടയാക്കി, മറുവശത്ത് ഇന്ധനം, ഭക്ഷണം, മരുന്ന് എന്നിവയുടെ വില കുതിച്ചുയർന്നതോടെ സ്വകാര്യ, സർക്കാർ സമ്പാദ്യങ്ങൾ തുടച്ചുനീക്കപ്പെട്ടു. ചൈനയുടെ ബിആർഐയുമായി ബന്ധപ്പെട്ടവയുൾപ്പെടെ ശ്രീലങ്കയിൽ നിർമ്മിച്ച വിവിധ അടിസ്ഥാന സൗകര്യങ്ങളും സാമൂഹിക ചെലവുകളും സ്ഥിരമായി കാര്യമായ വരുമാനം നൽകാതെ രാജ്യത്തിന് വലിയ കടബാധ്യതകളായി മാറിയിരിക്കുന്നു. ഇന്ന്, പാപ്പരായ ശ്രീലങ്കൻ ഭരണകൂടം തകർച്ചയിൽ നിന്ന് രക്ഷപ്പെടാനായി നവകൊളോണിയൽ ധനകാര്യ സ്ഥാപനങ്ങളുടെയും വിവിധ സാമ്രാജ്യത്വ ശക്തികളുടെയും കർശനമായ വ്യവസ്ഥകൾ അംഗീകരിച്ചുകൊണ്ട് അവയുടെ വാതിലുകളിൽ മുട്ടുകയാണ്,.
2.13 അങ്ങനെ, ഇന്നത്തെ ലോക സാഹചര്യത്തിന്റെ സവിശേഷത, ഒരു വശത്ത്, ഏതാനും ശതകോടീശ്വരന്മാരുടെ പക്കൽ അതി ഭീമമായ തോതിൽ സമ്പത്ത് കുമിഞ്ഞുകൂടുന്നു. അതേ സമയം, അഭൂതപൂർവമായ രീതിയിൽ കടുത്ത ദാരിദ്ര്യവും, അത്യാപൽക്കരമാംവണ്ണം പരിസ്ഥിതി നശീകരണവും നടമാടുകയാണ്., സാമ്രാജ്യത്വ പ്രതിസന്ധിയുടെ ഭാരം തൊഴിലാളിവർഗത്തിന്റെ ചുമലിലേക്ക് മാറ്റപ്പെടുകയാണ്. സാമ്രാജ്യത്വങ്ങൾ തമ്മിലുള്ള വൈരുദ്ധ്യങ്ങൾ മൂർച്ഛിക്കുന്നതോടൊപ്പം, മർദിതരും ചൂഷിതരുമായ ജനവിഭാഗങ്ങൾ ലോകത്തിന്റെ പല ഭാഗങ്ങളിലും ഭരണവ്യവസ്ഥയ്‌ക്കെതിരെ വിവിധ രൂപങ്ങളിലുള്ള പ്രക്ഷോഭങ്ങളിലാണ്. ഇന്ത്യയടക്കമുള്ള ചില രാജ്യങ്ങളിലെ ഭരണവർഗങ്ങൾ രൂക്ഷമായിക്കൊണ്ടിരിക്കുന്ന സാമ്രാജ്യത്വ പ്രതിസന്ധിയെ തങ്ങളുടെ വിലപേശൽ ശക്തിയെ വര്ധിപ്പിക്കുവാനുള്ള ഉപാധിയാക്കി മാറ്റിക്കൊണ്ടിരിക്കുന്നു. എന്നാൽ, ഈ സമരങ്ങളെയും പ്രസ്ഥാനങ്ങളെയും നയിക്കാൻ പ്രാപ്തിയുള്ള കമ്മ്യൂണിസ്റ്റ് പാർട്ടികളുടെ അഭാവത്തിൽ, ഭരണവർഗങ്ങളും അവരുടെ സാമ്രാജ്യത്വ യജമാനന്മാരും ജനരോഷത്തെ സുരക്ഷിതമായ ചാനലുകളിലേക്ക് തിരിച്ചുവിടുകയാണ്.
3. സാർവദേശീയ രംഗത്തെ നമ്മുടെ കടമകൾ
3.1 ഇന്നത്തെ പ്രതിസന്ധി നിറഞ്ഞ സാഹചര്യത്തിൽ വിപ്ലവകരമായ പരിവർത്തനത്തിനുള്ള വസ്തുനിഷ്ഠമായ സാർവദേശീയ സാഹചര്യം അനുകൂലമാണെങ്കിലും, സാമൂഹിക മാറ്റത്തിന് അത്യന്താപേക്ഷിതമായ ആത്മനിഷ്ഠ ഘടകം ദുർബലമാണ്. സാമ്രാജ്യത്വത്തിനും നവ ഫാസിസത്തിനുമെതിരെ കമ്മ്യൂണിസ്റ്റ് പാർട്ടികളുടെയും വിപ്ലവ സംഘടനകളുടെയും ഏകോപിത പ്രവർത്തനമാണ് ഇന്നാവശ്യം. 2018-ൽ നടന്ന 11-ാം പാർട്ടി കോൺഗ്രസിൽ അംഗീകരിച്ച രാഷ്ട്രീയ പ്രമേയം ചൂണ്ടിക്കാണിച്ചു: “സാമ്രാജ്യത്വത്തിന്റെ പ്രതിലോമപരമായ ഉള്ളടക്കം കൂടുതൽ കൂടുതൽ വിനാശകരമായിക്കൊണ്ടിരിക്കുമ്പോൾ, ആക്രമണ ഭീഷണിയെ ഫലപ്രദമായി തടയാനും കോർപ്പറേറ്റ്വൽക്കരണത്തെയും ഫാസിസവൽക്കരണത്തെയും എല്ലാത്തരം പിന്തിരിപ്പൻ ശക്തികളെയും ചെറുക്കാനും കഴിയുന്ന, ജനാധിപത്യവും സോഷ്യലിസവും ലക്‌ഷ്യം വെക്കുന്ന, ഒരു ആഗോള സാമ്രാജ്യത്വ വിരുദ്ധ പ്രസ്ഥാനം ഉണ്ടാകേണ്ടത് അടിയന്തിര ആവശ്യമായി മാറിയിരിക്കുന്നു. ഇന്ന്, നാല് വർഷങ്ങൾക്കു ശേഷം, അന്താരാഷ്ട്ര സാഹചര്യത്തെക്കുറിച്ചുള്ള നമ്മുടെ വിശകലനം ഈ ദൗത്യത്തെ കൂടുതൽ പ്രസക്തമാക്കുന്നു.
3.2 ഈ ദൗത്യം നിറവേറ്റുന്നതിന്, സാമ്രാജ്യത്വത്തെക്കുറിച്ചും, ആഗോള തലത്തിലും ഓരോ രാജ്യത്തിലുമുള്ള സമൂർത്ത സാഹചര്യങ്ങൾക്കനുസൃതമായി നവലിബറൽ കോർപ്പറേറ്റ്വൽക്കരണത്തിന്റെ യുക്തിയെക്കുറിച്ചുമുള്ള പ്രത്യയശാസ്ത്രപരമായ വ്യക്തത കൈവരിക്കേണ്ടത് അത്യന്തം പ്രാധാന്യമർഹിക്കുന്നു. അതിനാൽ, ഐ‌സി‌ഒ‌ആറിലും അതിന്റെ മുൻ നിര അംഗമെന്ന നിലയിലും  അതിന്റെ പ്രചാരണങ്ങളിലും സജീവമായ പങ്ക് വഹിക്കുമ്പോൾ, നമ്മുടെ അടിയന്തിര സാർവദേശീയ കടമകളിലൊന്ന് ഐ‌സി‌ഒ‌ആറിലും പൊതുവെ മാർ‌ക്‌സിസ്റ്റ്-ലെനിനിസ്റ്റ് ശക്തികൾക്കിടയിലും ആശയ-സൈദ്ധാന്തിക സംവാദം മുന്നോട്ട് കൊണ്ടുപോകുക എന്നതാണ്. അതിലൂടെ ഇന്നത്തെ സാമ്രാജ്യത്വത്തെക്കുറിച്ചും നവലിബറൽ, ആഗോളവൽക്കരണ, കോർപ്പറേറ്റ്വൽക്കരണ നയങ്ങളുടെ സ്വാധീനത്തിൻ കീഴിലുള്ള   നവ കൊളോണിയൽ ആശ്രിത രാജ്യങ്ങളുടെ സ്വഭാവനിർണ്ണയം പോലുള്ള അനുബന്ധ പ്രശ്നങ്ങളെക്കുറിച്ചും ഉള്ള അടിസ്ഥാന ധാരണകൾ രൂപീകരിക്കാൻ കഴിയും.
3.3 സാമ്രാജ്യത്വ വിരുദ്ധ, ഫാസിസ്റ്റ് വിരുദ്ധ പോരാട്ടങ്ങളുമായി ബന്ധപ്പെട്ട പ്രത്യയശാസ്ത്ര വ്യക്തത കൈവരിക്കുന്നതിനും സാർവദേശീയ തലത്തിൽ പ്രായോഗിക സഹകരണം ഊട്ടിയുറപ്പിക്കുന്നതിനും കഴിയണമെങ്കിൽ നവ കൊളോണിയൽ ആശ്രിത രാജ്യങ്ങളിൽ വിപ്ലവ പാർട്ടികളുമായും സമാന ചിന്താഗതിക്കാരായ സംഘടനകളുമായും നാം ഉഭയകക്ഷി ബന്ധം വികസിപ്പിക്കേണ്ടതുണ്ട്.
4. ദേശീയ സാഹചര്യം
4.1 2015ൽ മോദി ഭരണം 8 മാസം പൂർത്തിയാക്കിയപ്പോഴാണ് പാർട്ടിയുടെ പത്താം പാർട്ടി കോൺഗ്രസ് നടന്നത്. നയങ്ങളിലെ തീവ്ര വലതുപക്ഷ വ്യതിയാനത്തെ സംഗ്രഹിച്ചുകൊണ്ട്, രാഷ്ട്രീയ പ്രമേയം അന്ന് ഇങ്ങനെ പ്രസ്താവിച്ചു: “2.9  മോദി അധികാരത്തിലേറിയതിനെത്തുടർന്ന് മൻമോഹനോമിക്സ് നിർദ്ദയം ത്വരിതപ്പെടുത്തുകയാണ് ചെയ്തത്. 'മിനിമം ഗവൺമെന്റ്,' 'നല്ല ഭരണം', 'വികസന സൗഹൃദം', തുടങ്ങിയ കോർപ്പറേറ്റ്-സൗഹൃദ മുദ്രാവാക്യങ്ങളിലൂടെ മുൻകാല ‘ഗുജറാത്ത് മോഡൽ’ ഇന്ത്യയൊട്ടാകെ നടപ്പാക്കിയത് അതിന്റെ നിദർശനമാണ്. വരും വർഷങ്ങളിലേക്കുള്ള മോദി ഭരണത്തിന്റെ സാമ്പത്തിക നയപരിപാടിയിൽ ” ബിസിനസ് ചെയ്യുന്നത് എളുപ്പമാക്കുന്നതിനായി" ബിസിനസ്സിനായുള്ള സുതാര്യമായ നയ അന്തരീക്ഷം ഉൾക്കൊള്ളുന്ന പരിഷ്‌കാരങ്ങൾ, ഉദാരമായ നികുതി സമ്പ്രദായം, പ്രതിരോധം, റെയിൽവേ തുടങ്ങിയ തന്ത്രപ്രധാന മേഖലകളിൽ പോലും നേരിട്ടുള്ള വിദേശ നിക്ഷേപത്തിന് സഹായകമായ സമ്പൂർണ ഉദാരവൽക്കരണം, ... പൊതുമേഖലാ ബാങ്കിംഗ് പ്രവർത്തനങ്ങൾ ബഹുരാഷ്ട്ര കമ്പനികൾക്കും റിലയൻസ് പോലുള്ള കോർപ്പറേറ്റ് ഭീമന്മാർക്കും പുറംകരാർ നൽകൽ, പിപിപി അടിസ്ഥാനത്തിൽ (അതായത് സ്വകാര്യവൽക്കരണം) ലോകോത്തര സൗകര്യങ്ങളുള്ള 100 നഗരങ്ങൾ നിർമ്മിക്കൽ, കൽക്കരി മേഖലയിൽ സ്വകാര്യ നിക്ഷേപം ആകർഷിക്കൽ, ആണവോർജ്ജ പദ്ധതികൾ പൂർത്തീകരിക്കൽ, അന്താരാഷ്ട്ര ആണവ കരാറുകൾ പ്രാവർത്തികമാക്കൽ' കൃഷിയുടെ ആധുനികവൽക്കരണവും കോർപ്പറേറ്റ്വൽക്കരണവും,  സമയബന്ധിതമായി  പദ്ധതികൾക്കാവശ്യമായ വനം, പാരിസ്ഥിതിക അനുമതി ലഭ്യമാക്കൽ മുതലായവയെല്ലാം അടങ്ങിയിട്ടുണ്ട്. പ്രതിസന്ധിയിൽപ്പെട്ട് ഉഴറുന്ന അന്താരാഷ്ട്ര ധനമൂലധനത്തിന്റെ ശാസനങ്ങൾക്കും ആവശ്യകതകൾക്കും പൂർണ്ണമായും അനുസൃതമായിട്ടാണ് ഈ രേഖ തയ്യാറാക്കിയിരിക്കുന്നത്. തീർച്ചയായും, സംസ്ഥാന സർക്കാരുകളുടെ വിഭവസമാഹരണത്തിനുള്ള ഭരണഘടനാപരമായ ഫെഡറൽ അവകാശങ്ങൾ കവർന്നെടുത്തു കൊണ്ട് അടിച്ചേൽപ്പിച്ച നോട്ട് നിരോധനവും ജിഎസ്ടിയും ഈ തീവ്ര വലതുപക്ഷ നവലിബറൽ പ്രക്രിയയ്ക്ക് ഉത്തേജകമായി വർത്തിച്ചു.
4.2 2018ൽ പതിനൊന്നാമത് കോൺഗ്രസ് നടക്കുമ്പോൾ മോദി സർക്കാർ നാല് വർഷം പൂർത്തിയാക്കിയിരുന്നു. ആ കോൺഗ്രസ് അംഗീകരിച്ച രാഷ്ട്രീയ പ്രമേയം ഇങ്ങനെ പറഞ്ഞു: “2. ഐ. നാല് വർഷത്തെ മോദി ഭരണം ഇന്ത്യയുടെ സാമൂഹിക-സാമ്പത്തിക-രാഷ്ട്രീയ ഘടനയെ ഭയാനകമായ തകർച്ചയിലേക്ക് നയിച്ചു. ആർഎസ്എസ് അനുവർത്തിക്കുന്ന തീവ്ര വിഭജന നയങ്ങൾ, ജനങ്ങൾക്കിടയിൽ പരസ്പര വിദ്വേഷം വളർത്തൽ, ദലിതർക്കും ന്യൂനപക്ഷങ്ങൾക്കുമിടയിൽ അരക്ഷിതാവസ്ഥ വർധിക്കുന്ന അന്തരീക്ഷം എന്നിവയുടെ പശ്ചാത്തലത്തിൽ   ബിജെപി സർക്കാർ സാമൂഹിക ജീവിതത്തിന്റെ സമസ്ത മേഖലകളെയും കോർപ്പറേറ്റ് മൂലധനത്തിന് അടിയറ വെച്ചു. യുഎസ് സാമ്രാജ്യത്വത്തിന്റെ ജൂനിയർ പങ്കാളിയെന്ന നിലയിൽ ഇന്ത്യയുടെ സ്ഥാനം ശക്തിപ്പെടുത്തുകയും അതിനോട് തന്ത്രപരമായ സഖ്യത്തിലേർപ്പെടുകയും ചെയ്ത മോദി, അന്താരാഷ്ട്ര ബന്ധങ്ങളിൽ ഇന്ത്യക്കുണ്ടായിരുന്ന ചേരിചേരാ നിലപാടിനെ ഒരളവു വരെ തകർത്തു. കോർപ്പറേറ്റ്, കാവി ഫാസിസ്റ്റ് ആക്രമണം സുഗമമാക്കുന്നതിന് പാർലമെന്ററി ജനാധിപത്യത്തിന്റെ എല്ലാ സ്ഥാപനങ്ങളെയും ഇടിച്ചു താഴ്ത്തിയിരിക്കുന്നു.
4.3 ഇപ്പോൾ, 12-ാമത് കോൺഗ്രസ് നടക്കുമ്പോൾ, മോദി.1, മോദി.2 എന്നിവയ്ക്കു കീഴിലുള്ള കോർപ്പറേറ്റ്-കാവി ഫാസിസ്റ്റ് ഭരണം അധികാരത്തിൽ എത്തിയിട്ട് 8 വർഷം പിന്നിട്ടിരിക്കുന്നു. കോർപ്പറേറ്റ് മൂലധനത്തെ സേവിക്കുന്ന മനുവാദി ഹിന്ദുത്വ പ്രത്യയശാസ്ത്രത്തിന്റെ പിൻബലത്തിൽ, മോദിയുടെ അറു പിന്തിരിപ്പൻ ഫാസിസ്റ്റ് ഭരണം കോർപ്പറേറ്റ്വൽക്കരണത്തിന്റേയും കാവിവൽക്കരണത്തിന്റേയും നടത്തിപ്പുകാരായി മാറിയിരിക്കുന്നു. ഇപ്പോൾ, ലോകത്തിലെ ഏറ്റവും വലിയ ഫാസിസ്റ്റ് സംഘടനയായ ആർഎസ്എസ് സാമൂഹിക ജീവിതത്തിന്റെ സമസ്ത മേഖലകളിലേക്കും അതിന്റെ സ്വാധീനം വ്യാപിപ്പിച്ചിരിക്കുന്നു. അത് ഇന്ത്യയിലെ ഭരണഘടനാപരവും ഭരണപരവുമായ എല്ലാ സ്ഥാപനങ്ങളെയും കാവിവൽക്കരിക്കുന്നതിലേക്ക് നയിക്കുന്നു. മോദി.2 ന് കീഴിൽ 2019 മദ്ധ്യം തൊട്ട് ഫാസിസ്റ്റ് ആക്രമണങ്ങളുടെ പരമ്പര തന്നെ അഴിച്ചുവിട്ടു കൊണ്ടിരിക്കുകയാണ്. ഭരണഘടനയുടെ ആർട്ടിക്കിൾ 370 റദ്ദാക്കൽ, കശ്മീരിനെ വെട്ടി മുറിച്ച് ഇന്ത്യൻ യൂണിയനിലേക്ക് നിർബന്ധിതമായി കൂട്ടിച്ചേർക്കൽ, ബാബറി മസ്ജിദ് സ്ഥിതി ചെയ്യുന്ന സ്ഥലത്ത് തന്നെ രാമക്ഷേത്രം പണിയുക, പൗരത്വ നിയമം ഭേദഗതി ചെയ്തുകൊണ്ട് മുസ്ലീങ്ങളെ രണ്ടാംതരം പൗരന്മാരാക്കുകയോ പൗരത്വം നിഷേധിക്കുകയോ ചെയ്യുക, എൻ ഇ പി 2020 വഴി വിദ്യാഭ്യാസത്തെ കാവിവൽക്കരിക്കുകയും, കോർപ്പറേറ്റ്വൽക്കരിക്കുകയും ചെയ്യുക, ഏകീകൃത സിവിൽ കോഡിലേക്ക് നീങ്ങുക തുടങ്ങിയ നടപടികൾ അവയിൽ പെടുന്നു. ബഹു ദേശീയ, ബഹുഭാഷാ, ബഹുസംസ്‌കാര, ബഹുവംശീയ, ബഹുമത ഇന്ത്യയ്ക്കുമേൽ ഒരു ഭൂരിപക്ഷ ഹിന്ദുരാഷ്ട്രത്തെ അടിച്ചേൽപ്പിക്കാൻ ആർഎസ്എസ് ഇപ്പോൾ മോദി ഭരണത്തെ ഉപയോഗിക്കുന്നു. ഇത് സുഗമമാക്കുന്നതിന്, പാരമ്പര്യവാദവും വിജ്ഞാനവിരോധവും പ്രോൽസാഹിപ്പിക്കപ്പെടുകയും ആധുനികതയുടെ മൂല്യങ്ങളും യുക്തിസഹ-ശാസ്ത്രീയ ചിന്തകളും നിരാകരിക്കപ്പെടുകയും ചെയ്യുന്നു. ന്യൂനപക്ഷങ്ങൾ പൊതുവെ അടിച്ചമർത്തപ്പെടുന്നു, ഇസ്ലാം വിരോധം പ്രചരിപ്പിക്കുക വഴി മുസ്‌ലീങ്ങളെ പ്രത്യേകമായി ഉന്നം വെക്കുകയും ചെയ്യുന്നു  . ആർഎസ്‌എസ് നിയന്ത്രിത കാവി ഭരണകൂടം പ്രതിലോമകരമായ കോർപ്പറേറ്റ്- ധന മൂലധനവുമായി ഒത്തു ചേർന്നു കൊണ്ട് ഇന്ത്യയെ ലക്ഷണയുക്തമായ ഒരു നവഫാസിസ്റ്റ് ഭരണകൂടമാക്കി മാറ്റിയിരിക്കുകയാണ്. നവ ഫാസിസത്തിൻ കീഴിൽ, പരിസ്ഥിതി ആഘാത പഠനത്തെ സംബന്ധിച്ച നിയമങ്ങളിൽ (ഇഐഎയിൽ) ഭേദഗതി വരുത്തിയതടക്കമുള്ള നടപടികളിലൂടെ കോർപറേറ്റുകൾക്ക് പ്രകൃതിയെ നിർബാധം കൊള്ളയടിക്കാൻ അവസരമൊരുക്കിയിരിക്കുകയാണ്. ഇത് അഭൂതപൂർവമായ പാരിസ്ഥിതിക വിനാശത്തിലേക്കാണ് നയിച്ചുകൊണ്ടിരിക്കുന്നത്.
4.4 കൊവിഡ് മഹാമാരിയുടെ വരവിനു മുമ്പു തന്നെ, നോട്ട് നിരോധനം, ജിഎസ്ടി, ദേശീയ ആസ്തികൾ അപ്പാടെ കൊള്ളയടിക്കൽ, ബഹുരാഷ്ട്ര കമ്പനികളും ഇന്ത്യൻ കോർപ്പറേറ്റുകളും ഭീമമായ തോതിൽ സമ്പത്ത് കൈയടക്കൽ എന്നിവ കാരണം, ഇന്ത്യ സാമ്പത്തിക സങ്കോചത്തിന്റെയും റെക്കോർഡ് തൊഴിലില്ലായ്മയുടെയും വൻതോതിലുള്ള ദാരിദ്ര്യത്തിന്റെയും പിടിയിലായിരുന്നു. മോദിയുടെ 2019-ലെ രണ്ടാം വരവോടെ, റെയിൽവേ സ്റ്റേഷനുകൾ, എയർപോർട്ടുകൾ, എൽഐസി, ആയുധ ഫാക്ടറികൾ തുടങ്ങി ബാക്കിയുള്ള പൊതുമേഖലാ ഘടകങ്ങളുടെ മൊത്തത്തിലുള്ള ഓഹരി വില്പന പൂർത്തിയാക്കാനുള്ള പ്രക്രിയ ഊർജസ്വലമായി നടപ്പാക്കിക്കൊണ്ടിരിക്കുകയാണ്. ഇതിന്റെ തുടർച്ചയായി സ്വന്തം കോർപ്പറേറ്റ്-ഫാസിസ്റ്റ് അജണ്ട നടപ്പാക്കുന്നതിനുള്ള സുവർണാവസരമായി മോദി ഭരണകൂടം കോവിഡ് മഹാമാരിയെ സമർത്ഥമായി  ഉപയോഗിച്ചു. പാർലമെന്റുമായി കൂടിയാലോചിക്കാതെയും, ഒരു തയ്യാറെടുപ്പും കൂടാതെയും, നവഫാസിസ്റ്റ് ഭരണകൂടം പൊടുന്നനെ ലോകത്തെ ഏറ്റവും കർശനവും നിർബന്ധിതവുമായ മാസങ്ങളോളം നീണ്ട  ലോക്ക്ഡൗൺ അടിച്ചേൽപ്പിച്ചത് വ്യാവസായിക തകർച്ചയ്ക്കിടയാക്കി, കാർഷികമേഖലയെ അത്യന്തം പ്രതികൂലമായി ബാധിച്ചു.ഭരണസംവിധാനം കൂടുതൽ മർദ്ദന സ്വഭാവം കൈവരിച്ചു. കുടിയേറ്റ, അസംഘടിത തൊഴിലാളികളെ അത് പ്രതേകിച്ചും ലക്ഷ്യമിട്ടു.കോവിഡ് നിയന്ത്രണങ്ങളുടെ മറവിൽ അവർക്ക് ആവശ്യമായ ഭക്ഷണവും ജീവിതോപാധിയും നിഷേധിച്ചു.അതിന്റെ ഫലമായി മഹാമാരി കാരണം 2020 പകുതിയോടെ ആഗോളതലത്തിൽ സാമ്പത്തികരംഗത്തെ സങ്കോചം 6 % ആയിരുന്നപ്പോൾ ഇന്ത്യയിൽ അത് ഏതാണ്ട് 24 % ആയി. ഇന്ത്യയിലെ അഭൂതപൂർവമായ സാമ്പത്തിക തകർച്ചയെ കോവിഡിന്റെ പേരു പറഞ്ഞു വിശദീകരിക്കുന്നത് ഭാഗിക സത്യം മാത്രമായിരിക്കും. കോർപ്പറേറ്റ് മൂലധനത്തെ സേവിക്കുന്ന മോദി സർക്കാരിന്റെ തീവ്ര വലതുപക്ഷ നവഫാസിസ്റ് നയങ്ങൾ ആണ് പ്രധാന കാരണം.
4.5 മുസ്ലീങ്ങളെ രണ്ടാംതരം പൗരന്മാരായി മുദ്രകുത്തിക്കൊണ്ട് ഹിന്ദുരാഷ്ട്രത്തിലേക്കു നയിക്കാനുള്ള ആർഎസ് എസ്സിന്റെ കുടിലമായ നീക്കമായിരുന്നു സിഎഎ. ചരിത്രപ്രസിദ്ധമായ ഷഹിൻബാഗ് പ്രസ്ഥാനം ഉൾപ്പെടെയുള്ള രാജ്യവ്യാപകമായ സിഎഎ വിരുദ്ധ പ്രക്ഷോഭങ്ങൾ നവഫാസിസ്റ്റ് ഭരണകൂടത്തെ പ്രതിരോധത്തിലാക്കി. എന്നാൽ മഹാമാരിയുടെ ആവിർഭാവത്തോടെ കോവിഡ് പ്രോട്ടോക്കോളുകൾക്ക് അനുസൃതമായി, അടിച്ചമർത്തൽ ശക്തമാക്കപ്പെട്ട സാഹചര്യത്തിൽ പ്രക്ഷോഭം നിർബന്ധിതമായി പിൻവലിപ്പിക്കപ്പെട്ടു.
4.6 എന്നിരുന്നാലും, രാജ്യം മഹാമാരിയുടെ ഭാരത്തിൽ ഉഴലുമ്പോഴും, കോവിഡ് ഒരു അവസരമായി ഉപയോഗിച്ച്, മോദി ഭരണം 2020 സെപ്റ്റംബറിൽ ഡബ്ല്യുടിഒയുടെ നിർദ്ദേശപ്രകാരം കാർഷിക കോർപ്പറേറ്റ്വൽക്കരണം ലക്ഷ്യമിട്ടുള്ള മൂന്ന് കാർഷിക നിയമങ്ങൾ സാധാരണ പാർലമെന്ററി സമിതികളുടെ പരിശോധനയ്ക്ക് പോലും വിധേയമാക്കാതെ അടിച്ചേൽപ്പിച്ചു. സി‌എ‌എ വിരുദ്ധ പ്രസ്ഥാനം പിൻവലിച്ച് മാസങ്ങൾക്കകം തന്നെ കർഷകരുടെ നേതൃത്വത്തിൽ കൂടുതൽ ശക്തമായ ഐതിഹാസിക പോരാട്ടം ഉയർന്നുവന്നു. ഐതിഹാസികമായ കർഷക പ്രസ്ഥാനം ഒരു വർഷത്തിലേറെ നീണ്ടു നിന്നു. കാർഷിക നിയമങ്ങൾ പിൻവലിക്കാൻ ഇത് ഭരണകൂടത്തെ നിർബന്ധിതമാക്കി. രാജ്യത്ത് നിലവിലുള്ള 44 തൊഴിൽ ചട്ടങ്ങൾക്ക് പകരമായി നവഫാസിസ്റ്റ് ഭരണകൂടം കൊണ്ടുവന്ന കോർപ്പറേറ്റ് അനുകൂല ലേബർ കോഡുകൾക്കെതിരെ സമാനമായ ആക്രമണം ആരംഭിക്കാൻ അരാഷ്ട്രീയവൽക്കരിക്കപ്പെട്ട മുഖ്യധാരാ ട്രേഡ് യൂണിയൻ നേതൃത്വത്തിന് കഴിയാത്ത പശ്ചാത്തലത്തിൽ ഇത് ഒരു വലിയ വിജയം തന്നെയായിരുന്നു. അതിലും പ്രധാനമായി, സുദീർഘമായ കർഷക സമരത്തിൽ നിന്നുള്ള അനുഭവത്തിലൂടെ, ഹരിതവിപ്ലവത്തിന്റെ കടന്നുകയറ്റം കാർഷികമേഖലയിൽ ഉളവാക്കിയ മാറ്റങ്ങളുടെ വ്യാപ്തി തുറന്നു കാട്ടപ്പെട്ടു. കോർപ്പറേറ്റ്വൽക്കരണത്തിനും നവഫാസിസത്തിനുമെതിരെ തൊഴിലാളിവർഗത്തിനും കർഷകർക്കും എല്ലാ അടിച്ചമർത്തപ്പെട്ടവർക്കും ഇടയിൽ ഒരു വിശാലസഖ്യത്തിനുള്ള പുതിയ സാധ്യതകൾ അത് തുറന്നിട്ടു.
4.7 അതേസമയം, കാർഷിക കോർപ്പറേറ്റ്വൽക്കരണം തീവ്രമാകുന്നതിന്റെ പശ്ചാത്തലത്തിൽ ഉയർന്നുവരുന്ന ചുമതലകൾ ശരിയായ രീതിയിൽ ഏറ്റെടുക്കാൻ പ്രാപ്തമായ സവിശേഷമായ  സംഘടനാ സംവിധാനങ്ങളുടെ അടിയന്തര ആവശ്യം കർഷക പ്രസ്ഥാനം മുന്നോട്ട് വച്ചിട്ടുണ്ട്. നവലിബറൽ-കോർപ്പറേറ്റ്വൽക്കരണ നയങ്ങൾ നിമിത്തം കാർഷിക രംഗത്തുണ്ടായ മാറ്റങ്ങളെക്കുറിച്ച് പാർട്ടിക്ക് വ്യക്തമായ ധാരണയുണ്ടെങ്കിലും, വിവിധ സംസ്ഥാനങ്ങളിലെ കാർഷിക മുന്നണിയിലെ നമ്മുടെ പ്രവർത്തനങ്ങളിൽ അസമത്വമുണ്ട്. പല പ്രദേശങ്ങളിലും ഭൂരഹിതരായ ദരിദ്ര കർഷകരെ അവരുടെ ആവശ്യങ്ങൾക്കായി സംഘടിപ്പിക്കുന്നതിലാണ് ഇത് പ്രധാനമായും ഒതുങ്ങുന്നത്. ഹരിതവിപ്ലവം സൃഷ്ടിച്ച പ്രശ്നങ്ങളുയർത്തി ചില പ്രചാരണങ്ങളും സമരങ്ങളും നടന്നിട്ടുണ്ട്, പ്രത്യേകിച്ചും കർഷക പ്രക്ഷോഭം ഡൽഹി അതിർത്തിയിൽ എത്തിയതിന് ശേഷം. കർഷകരുടെ ഭൂമി സംരക്ഷിക്കുന്നതിനുള്ള പോരാട്ടം, എംഎസ്പിക്ക് നിയമപരമായ അംഗീകാരം, എപിഎംസികൾ മുഖേന കാർഷിക ഉൽപന്നങ്ങൾക്ക് ലാഭകരമായ വില ഉറപ്പാക്കുക തുടങ്ങിയവ കർഷകാധിഷ്ഠിത കൃഷിയുടെ നിലനിൽപ്പിന് അത്യന്താപേക്ഷിതമാണ്. വർത്തമാന സാഹചര്യത്തിന്റെ ആവശ്യങ്ങൾക്കനുസരിച്ച്, നമ്മുടെ സ്വന്തം അനുഭവത്തെ അടിസ്ഥാനമാക്കി, പരസ്പരബന്ധിതവും എന്നാൽ അതേ സമയം വ്യത്യസ്തവുമായ ഈ രണ്ട് കടമകൾ മുന്നോട്ട് കൊണ്ടുപോകുന്നതിനും, കർഷക പ്രസ്ഥാനത്തിന്റെ മൊത്തത്തിലുള്ള വികാസത്തിനുമായി കാർഷിക പരിപാടിയിലും സംഘടനാ തലത്തിലും ആവശ്യമായ നടപടികൾ കൈക്കൊള്ളേണ്ടതുണ്ട്  . 
4.8 അടുത്തിടെ നടന്ന നിയമസഭാ തെരഞ്ഞെടുപ്പിലെ വിജയത്തിന് ശേഷം, പ്രത്യേകിച്ച് അവർ ഭരിച്ചിരുന്ന നാല് സംസ്ഥാനങ്ങളിൽ വീണ്ടും അധികാരത്തിൽ വന്നതിന് ശേഷം, പേടിപ്പെടുത്തുന്ന ഒരു അന്തരീക്ഷം രാജ്യത്തൊട്ടാകെ നിലവിൽ വന്നിട്ടുണ്ട്. രാമനവമിയും ഹനുമാൻ ജയന്തിയും തുടങ്ങി ഏതാനും ആഴ്ചകൾക്കുള്ളിൽ ‘വിഭജന ദിനങ്ങളെ’ അനുസ്മരിപ്പിക്കുന്ന അസംഖ്യം വർഗീയ ആക്രമണങ്ങളാണ് മുസ്ലീങ്ങൾക്ക് നേരെ ആർഎസ്എസ് ഗുണ്ടകളുടെ നേതൃത്വത്തിൽ രാജ്യത്തിന്റെ വിവിധ ഭാഗങ്ങളിൽ അരങ്ങേറിയത്. മുഴുവൻ ഭരണകൂടവും പോലീസും കാഴ്ചക്കാരായി നില കൊള്ളുകയാണ്, കുറ്റകൃത്യങ്ങളിൽ ഏർപ്പെട്ടവരെ വെറുതെ വിടുകയും ഇരകൾക്കെതിരെ കേസുകൾ ചുമത്തുകയും ചെയ്യുകയാണ്. ബിജെപി ഭരിക്കുന്ന യുപി, എംപി, ഗുജറാത്ത്, ഹിമാചൽ പ്രദേശ്, കർണാടക തുടങ്ങിയ സംസ്ഥാനങ്ങളിൽ അക്ഷരാർത്ഥത്തിൽ ‘ബുൾഡോസർ രാജ്’ നടപ്പാക്കപ്പെടുന്നു, അതായത്, ഫാസിസ്റ്റ് ഭരണകൂടം അവരുടെ പോലീസിനെയും സുരക്ഷാ സേനയെയും ഉപയോഗിച്ച് മുസ്ലീങ്ങളുടെ വീടുകളും സ്വത്തുക്കളും നശിപ്പിക്കുകയാണ്.
4.9 സായുധരായ കാവി ഗുണ്ടകൾ പ്രകോപനപരമായ മുദ്രാവാക്യങ്ങളുമായി മസ്ജിദുകളിലേക്ക് മാർച്ച് ചെയ്യുകയും താമസക്കാരെ റോഹിങ്ക്യൻ, ബംഗ്ലാദേശ് കൈയേറ്റക്കാരെന്ന് മുദ്രകുത്തി മുസ്ലീം വീടുകളും സ്ഥാപനങ്ങളും ആക്രമിച്ച് നശിപ്പിക്കുകയും പിന്നീട് ഭരണകൂടം ബുൾഡോസർ രാജ് നടത്തുകയും ചെയ്ത രാജ്യ തലസ്ഥാനത്തിലെ ജഹാംഗീർപുരിപോലുള്ള പ്രദേശങ്ങളിലെ സ്ഥിതി ഏറ്റവും ഭയാനകമായിരുന്നു. സുപ്രീം കോടതിയുടെ ഇടപെടലിന് ശേഷവും, കോർപ്പറേറ്റ്-സംഘി മാധ്യമങ്ങൾ തുടർച്ചയായി പ്രചരിപ്പിച്ച അനധികൃത കുടിയേറ്റക്കാരെക്കുറിച്ചുള്ള  കെട്ടുകഥകളുടെ പിൻബലത്തിൽ പൊളിക്കൽ തുടർന്നു. ഹിറ്റ്ലറുടെ ഫാസിസകാലത്തേതിന് സമാനമായി, മുസ്ലിം വിരോധം സൃഷിച്ചെടുക്കുകയും വ്യവസ്ഥാപിതവും ആസൂത്രിതവുമായ രീതിയിൽ വംശഹത്യകൾക്ക് സാഹചര്യമൊരുക്കുകയും 2024 ലെ പൊതുതെരഞ്ഞെടുപ്പിന് മുന്നോടിയായി തീവ്ര വർഗീയ ധ്രുവീകരണത്തിന് കളമൊരുക്കുകയും ആർഎസ്എസിന്റെ ശതാബ്ദി ആഘോഷത്തോടനുബന്ധിച്ച് ഇന്ത്യയെ ഒരു ഹിന്ദുരാഷ്ട്രമായി പ്രഖ്യാപിക്കുക എന്ന ഹിന്ദുത്വ-ഫാസിസ്റ്റ് അജണ്ടയിലേക്ക് നീങ്ങുകയും ചെയ്യുന്നു..
4.10 ഹിന്ദുരാഷ്ട്രത്തിലേക്കുള്ള ഈ ആസൂത്രിത നീക്കത്തിൽ, മനുസ്മൃതി പ്രകാരം ‘മനുഷ്യരേക്കാൾ താണ’, മർദ്ദിതരായ ദളിതരുടെയും സ്ത്രീകളുടെയും അവസ്ഥ കൂടുതൽ വഷളായിക്കൊണ്ടിരിക്കുകയാണ്. ജാതീയമായ അടിച്ചമർത്തൽ, വിവേചനം, ആക്രമണങ്ങൾ, കൊലപാതകങ്ങൾ മുതലായവ പതിവായിരിക്കുന്നു.. മനുവാദി-ഹിന്ദുത്വ ഭരണകൂടത്തിന്റെ പരസ്യവും രഹസ്യവും ഔദ്യോഗികവും അനൗദ്യോഗികവുമായ പിൻബലത്തോടെ, ബ്രാഹ്മണിക്കൽ  ജാതി വ്യവസ്ഥ മുഴുവൻ ഭരണവ്യവസ്ഥയിലും, രാഷ്ട്രീയം, സമ്പദ്‌വ്യവസ്ഥ, സംസ്കാരം, ശാസ്ത്രം, ഗവേഷണം തുടങ്ങി എല്ലാ മേഖലകളിലും ആഴത്തിൽ വേരൂന്നിയിരിക്കുന്നു. ഭരണഘടനയുടെ 124-ാം ഭേദഗതിയിലൂടെ സാമ്പത്തിക സംവരണം ഉറപ്പു വരുത്തിയ ബിജെപി സർക്കാർ, ജാതിയുടെ അടിസ്ഥാനത്തിലുള്ള സംവര ണത്തിൽ വെള്ളം ചേർത്തിരിക്കുകയാണ്. രാജ്യത്തിന്റെ സമ്പത്തും രാഷ്ട്രീയ അധികാരവും കയ്യടക്കി വെച്ചിരിക്കുന്ന ഉയർന്ന ജാതിക്കാർ സർക്കാർ ജോലികൾ കൂടുതലായി സ്വന്തം കുത്തകയാക്കുന്നതിലേക്ക് ഇത് വഴി വെക്കുന്നു. ഇതോടൊപ്പം ആർഎസ്എസും ബിജെപിയും ദലിതുകളുടെയും താഴ്ന്ന ജാതിക്കാരുടെയും സംഘടനകളെയും പാർട്ടികളെയും വിഭജിക്കുകയും തകർക്കുകയും ചെയ്യുന്നു. അതിന്റെ പ്രതിഫലനമെന്ന നിലയിൽ, അധികാരം പങ്കിടാമെന്നു വാഗ്ദാനം ചെയ്തുകൊണ്ട് 'നവ അംബേദ്കറൈറ്റ്’ പാർട്ടികളെയും ജാതി നശീകരണത്തിനായുള്ള അംബേദ്കറുടെ കാഴ്ചപ്പാട് ഉയർത്തിപ്പിടിക്കാത്ത , പകരം സ്വത്വ രാഷ്ട്രീയം ഉയർത്തിപ്പിടിക്കുന്ന വിഭാഗങ്ങളെയും സഖ്യകക്ഷികളാക്കുന്നതിൽ ഹിന്ദുത്വ ശക്തികൾ വിജയം വരിച്ചിരിക്കുന്നു. വർഗവും ജാതിയും ലിംഗവും തമ്മിലുള്ള അവിഭാജ്യ ബന്ധം കണക്കിലെടുത്തു കൊണ്ട്, ഈ നിർണായക സാഹചര്യത്തിൽ പാർട്ടിയുടെ പ്രത്യയശാസ്ത്രപരവും രാഷ്ട്രീയവുമായ മുൻകൈയിൽ ജാതി നശീകരണ പ്രസ്ഥാനത്തിനും (സിഎഎം) സ്ത്രീ പ്രസ്ഥാനത്തിനും അടിയന്തരമായി   ശക്തമായ രീതിയിൽ (പുതുജീവൻ നൽകേണ്ടതുണ്ട്.
4.11 ഫെഡറലിസത്തിനു വിരുദ്ധമായ ജിഎസ്ടിയുടെ തുടർച്ചയായി, സ്വന്തം ഫാസിസ്റ്റ് സ്വഭാവത്തിന് അനുസൃതമായി, ഹിന്ദി അടിച്ചേൽപ്പിക്കൽ, സംസ്ഥാനങ്ങളുമായി വരുമാനം പങ്കിടാനുള്ള വിമുഖത, ഗവർണർ പദവി ദുരുപയോഗം ചെയ്യുക, രാജ്യത്തൊട്ടാകെ ബാധകമായ നയരൂപീകരണത്തിൽ സംസ്ഥാനങ്ങളെ കണക്കിലെടുക്കാതിരിക്കുക  തുടങ്ങിയവയിലൂടെ രാജ്യത്തിന്റെ ഫെഡറൽ സ്വഭാവത്തിന് തുരങ്കം വയ്ക്കുന്നതിലാണ് മോദി ഭരണം ചിട്ടയായി ഏർപ്പെട്ടിരിക്കുന്നത്. രാജ്യത്തിന്റെ വിവിധ മേഖലകളിൽ ഇതിന്റെ പ്രത്യാഘാതങ്ങൾ കാണാൻ കഴിയും. നേരത്തെ സൂചിപ്പിച്ചതുപോലെ, ആർട്ടിക്കിൾ 370 റദ്ദാക്കിയത് കശ്മീരി ജനതയെ പൂർണ്ണമായും അന്യവൽക്കരിച്ചിരിക്കുന്നു, ജമ്മു കശ്മീർ പ്രശ്നം ഇപ്പോൾ അപരിഹാര്യമായി മാറിയിരിക്കുന്നു. അസം, മണിപ്പൂർ, നാഗാലാൻഡ്, മിസോറാം തുടങ്ങിയ വടക്കുകിഴക്കൻ സംസ്ഥാനങ്ങളിലും, ത്രിപുരയിലും പോലും വിവിധ ദേശീയതകളെയും വംശങ്ങളെയും മതവിഭാഗങ്ങളെയും പരസ്പരം തമ്മിൽ തല്ലിക്കുന്ന വൃത്തികെട്ട കളിയാണ് ഫാസിസ്റ്റ് മോദി സർക്കാർ കളിക്കുന്നത്. അടുത്ത കാലത്തായി, അഫ്‌സ്‌പ റദ്ദുചെയ്യുന്നതിനെക്കുറിച്ച് വാചാടോപങ്ങൾ നടത്തിക്കൊണ്ട് ചില പ്രദേശങ്ങളിൽ നിന്ന് കുറേശ്ശേ കുറേശ്ശേയായി പിൻവലിക്കുന്നുണ്ടെങ്കിലും, അത് ഒറ്റപ്പെട്ട രീതിയിലും, ഇരകളുടെ നിരന്തരമായ തീവ്രപീഡനങ്ങളിൽ നിന്ന് ശ്രദ്ധ തിരിച്ചുകൊണ്ട് ഹിന്ദുത്വ ഭരണകൂടത്തിന്റെ പിന്തിരിപ്പൻ താൽപ്പര്യങ്ങളെ സേവിക്കാൻ ഉദ്ദേശിച്ചുള്ളതുമാണെന്ന് വ്യക്തമാണ്. എൻആർസിയും സിഎഎയും അടിച്ചേൽപ്പിച്ചത് വടക്കുകിഴക്കൻ സംസ്ഥാനങ്ങളിലെ ന്യൂനപക്ഷങ്ങൾക്കും അടിച്ചമർത്തപ്പെട്ട വിഭാഗങ്ങൾക്കും ഇതിനകം തന്നെ വലിയ കോട്ടമുണ്ടാക്കി. ഈ ഗുരുതരമായ സാഹചര്യം കണക്കിലെടുത്തുകൊണ്ട്, ഫെഡറൽ തത്വങ്ങളെ അടിസ്ഥാനമാക്കിയും, വിവിധ ദേശീയതകളുടെ ഭാഷാപരവും വംശീയവും സാംസ്കാരികവുമായ അവകാശങ്ങൾ അംഗീകരിച്ചുകൊണ്ടും, സംസ്ഥാനങ്ങളുടെ ഒരു യൂണിയൻ എന്ന നിലയിൽ ഇന്ത്യയെ പുനഃസംഘടിപ്പിക്കുന്നതിനായി തുടർച്ചയായി ജനകീയ സമരങ്ങൾ നടത്തേണ്ടതുണ്ട്.
4.12 കൊവിഡ് മഹാമാരി, ആഗോള സാമ്പത്തിക പ്രതിസന്ധി, എണ്ണ വിലയിലെ ഏറ്റക്കുറച്ചിലുകൾ തുടങ്ങിയവ ഗൾഫിൽ ഇപ്പോഴും ജോലി ചെയ്യുന്ന 6 ദശലക്ഷത്തിലധികം ഇന്ത്യൻ പ്രവാസികളുടെ ജീവിതം പെരുവഴിയിലാക്കിയിരിക്കുന്നു. കഴിഞ്ഞ കുറേ വർഷങ്ങളായി, ഇന്ത്യയുടെ വിദേശനാണ്യ ശേഖരം നിലനിർത്തുന്നതിൽ അവർ ഒരു പ്രധാന പങ്ക് വഹിക്കുന്നു. മഹാമാരിയുടെ പേരിൽ അവരിൽ പലരും ഇന്ത്യയിലേക്ക് മടങ്ങാൻ നിർബന്ധിതരായി. ഇന്ത്യൻ കുടിയേറ്റ തൊഴിലാളികളിൽ ഭൂരിഭാഗവും കേന്ദ്രീകരിച്ചിരിക്കുന്ന ഗൾഫ് രാജ്യങ്ങളുമായി ബന്ധപ്പെട്ട് അവരുടെ പുനരധിവാസവും ഉചിതമായ നയപരമായ കാര്യങ്ങൾ സംബന്ധിച്ച അടിയന്തിര രാഷ്ട്രീയ ഇടപെടലുകളും ആവശ്യമാണ്.
4.13 2014ൽ മോദി സർക്കാർ അധികാരത്തിൽ വന്നതു മുതൽ ഇന്ത്യയുടെ അയൽ രാജ്യങ്ങളുമായുള്ള ബന്ധം തുടർച്ചയായി വഷളായിക്കൊണ്ടിരിക്കുകയാണ്. നേപ്പാൾ, ഭൂട്ടാൻ, ബംഗ്ലദേശ്, പാകിസ്ഥാൻ എന്നിവരോടുള്ള അതിന്റെ വല്യേട്ടൻ മനോഭാവം നിമിത്തം, സാർക്ക് ഇതിനകം തന്നെ പ്രവർത്തനരഹിതമായി. നേപ്പാളിൽ ഒരു മതേതര സർക്കാർ രൂപീകരിക്കുന്നത് തടയാനുള്ള മോദി ഭരണത്തിന്റെ മുൻകാല ശ്രമം ഇതിനകം തന്നെ പരസ്യമായിട്ടുണ്ട്. ഐക്യരാഷ്ട്രസഭയുടെ കണക്കനുസരിച്ച് ഏറ്റവും പീഡിപ്പിക്കപ്പെടുന്ന ന്യൂനപക്ഷമായ റോഹിങ്ക്യൻ അഭയാർത്ഥികളോടുള്ള ഹിന്ദുത്വ ശക്തികളുടെ മനോഭാവം ബംഗ്ലാദേശിനെ അകറ്റി. ഇന്തോ-പസഫിക്കിൽ ചൈനയ്‌ക്കെതിരെ യുഎസുമായുള്ള മോദിയുടെ തന്ത്രപരമായ സഖ്യം, ശ്രീലങ്കയെയും മറ്റും ചൈനയുമായി അടുക്കാൻ പ്രേരിപ്പിച്ചു. ചൈനയുമായുള്ള അതിർത്തി പ്രശ്‌നത്തിൽ, സാമ്രാജ്യത്വ ചൈനയെ കൈകാര്യം ചെയ്യാനുള്ള മോദി സർക്കാരിന്റെ കഴിവില്ലായ്മ ഇതിനകം തന്നെ തുറന്നുകാട്ടപ്പെട്ടതാണ്. യുഎസിന്റെ ജൂനിയർ പങ്കാളിയെന്ന നിലയിൽ ഇന്ത്യൻ ഭരണകൂടത്തിന്റെ പങ്ക് ചൈനയുമായുള്ള വൈരുദ്ധ്യത്തിന് മൂർച്ച കൂട്ടുകയാണ്, ഇത് അതിർത്തി പ്രശ്‌നത്തിന്റെ സൗഹാർദ്ദപരമായ പരിഹാരത്തിന് തടസ്സം നിൽക്കുന്നു.
4.14 മറുവശത്ത്, അന്താരാഷ്‌ട്ര മൂലധനത്തിന്റെ വലിയ വിപണിയായതിനാൽ, റഷ്യയുമായും യുഎസുമായുള്ള വിലപേശൽ നിലപാട്, ഉക്രെയ്‌നിനെതിരായ റഷ്യൻ ആക്രമണത്തോടുള്ള സമീപനത്തിൽ തന്നെ വ്യക്തമായിട്ടുണ്ട്. ചരിത്രപരമായും രാഷ്ട്രീയമായും ഉക്രെയ്ൻ വിഷയത്തിൽ സാമ്രാജ്യത്വ വിരുദ്ധ നിലപാട് സ്വീകരിക്കാൻ കഴിവില്ലാത്ത, ഇന്ത്യൻ സർക്കാരിന്റെ, റഷ്യയിൽ നിന്നുള്ള ആയുധങ്ങളിലും വിലകുറഞ്ഞ എണ്ണയിലും ഉള്ള ആശ്രിതത്വം തുടക്കം മുതലേ തുറന്നു കാട്ടപ്പെട്ടിട്ടുണ്ട്. ഇതിനെ സന്തുലിതമാക്കാൻ, ക്വാഡിലും ചൈനയെ ലക്ഷ്യം വച്ചുള്ള യുഎസിന്റെ ഇന്തോ-പസഫിക് കുതന്ത്രങ്ങളിലും വിശ്വസ്തതയോടെ തന്ത്രപരമായ പങ്കാളിയായി നിലകൊള്ളുന്നതിലൂടെ യുഎസിന്റെ വിരോധം സമ്പാദിക്കാതിരിക്കാനുള്ള സർവ്വശ്രമവും ഗവൺമെന്റിന്റെ ഭാഗത്തുനിന്ന് ഉഷാറായി നടത്തുന്നുണ്ട്.
4.15 മുൻവർഷങ്ങളിലെ ചേരിചേരാ പാരമ്പര്യങ്ങൾ ഉപേക്ഷിച്ച്, മർദ്ദകരാഷ്ട്രങ്ങളുടെ പക്ഷം ചേർന്നു കൊണ്ട് , എല്ലാ മർദ്ദിത രാഷ്ട്രങ്ങളോടും ജനങ്ങളോടും നവ ഫാസിസ്റ്റ് മോദി ഭരണകൂടം പ്രകടമായ ശത്രുതാപരമായ നിലപാടാണ് സ്വീകരിക്കുന്നത്. പ്രത്യേകിച്ചും ഇന്ത്യൻ ഭരണകൂടത്തെ നയിക്കുന്ന ആർഎസ്എസ്, പ്രധാനമായും യുഎസിൽ സ്ഥിതി ചെയ്യുന്ന അസംഖ്യം അന്താരാഷ്ട്ര അഫിലിയേറ്റുകളിലൂടെ ഇസ്ലാം വിരോധമുപയോഗിച്ച്, മുസ്ലീങ്ങൾക്കെതിരെ സയണിസ്റ്റുകളുമായി ചേർന്ന്, ആഗോള ഹിന്ദുത്വ പ്രചാരണത്തിൽ ഏർപ്പെട്ടിരിക്കുകയാണ്. യുഎസിലെ റിപ്പബ്ലിക്കൻ-ജൂത സഖ്യത്തിന്റെ മാതൃകയിലുള്ള ഹിന്ദുത്വ-റിപ്പബ്ലിക്കൻ സഖ്യം ആർഎസ്എസ് അന്താരാഷ്ട്ര ദൗത്യങ്ങൾക്ക് അനുസൃതമായി, സ്വാധീനം ചെലുത്താനുള്ള പ്രവർത്തനങ്ങളിൽ സജീവമാണ്. യൂറോപ്പിലെ പല നവനാസി, നവഫാസിസ്റ്റ് ഗ്രൂപ്പുകളുമായും പ്രസ്ഥാനങ്ങളുമായും ഇതേ ബന്ധമാണ് ആർ എസ് എസിന് ഉള്ളത്.
5. ആർഎസ്എസ് നവഫാസിസത്തിന്റെ പശ്ചാത്തലത്തിൽ നമ്മുടെ അടിയന്തിര കടമകൾ
5.1 2018-ലെ 11-ാം പാർട്ടി കോൺഗ്രസിൽ അംഗീകരിച്ച രാഷ്ട്രീയ പ്രമേയം നമ്മുടെ അടിയന്തിര കടമകളെക്കുറിച്ച് ഇങ്ങനെ സൂചിപ്പിച്ചു: ''3.ix …പാർട്ടി കെട്ടിപ്പടുക്കുന്നതിലും വർഗ/ബഹുജന സംഘടനകളെയും ജനകീയ പ്രസ്ഥാനങ്ങളെയും ശക്തിപ്പെടുത്തുന്നതിലും വർഗസമരം വികസിപ്പിക്കുന്നതിലും നാം അടിയന്തിരമായി ഏർപ്പെടേണ്ടതുണ്ട്. ഇതിനോടൊപ്പം, ലഭ്യമായ എല്ലാ മാർഗങ്ങളും ഉപയോഗിച്ച്, സാമ്രാജ്യത്വത്തിനും ഭരണവ്യവസ്ഥയ്‌ക്കുമെതിരെയും കോർപ്പറേറ്റ്-കാവി ഫാസിസത്തിനെതിരെയും ദൃഢമായ പ്രത്യയശാസ്ത്ര-രാഷ്ട്രീയ ക്യാമ്പയിൻ നടത്തണം. നമ്മുടെ രാജ്യത്തിന്റെ സമൂർത്ത സാഹചര്യത്തിന് അനുസൃതമായി മാർക്‌സിസം-ലെനിനിസം വികസിപ്പിക്കേണ്ടതിന്റെ ആവശ്യകതയെക്കുറിച്ച് ദൃഢമായ പ്രത്യയശാസ്ത്ര-രാഷ്ട്രീയ ക്യാമ്പയിൻ നടത്തണം. ഈ സാഹചര്യത്തിൽ, കോർപ്പറേറ്റ് വർഗീയ ഫാസിസ്റ്റ് ഭീഷണിയെ ചെറുത്തു തോൽപ്പിക്കുന്നതിനായി ഒരു പൊതു പ്രകടനപത്രിക തയ്യാറാക്കുന്നതിന് സാധിക്കുന്ന തരത്തിൽ ഒരു ദേശീയ ഏകോപനത്തിനായി എല്ലാ വിപ്ലവ, ജനാധിപത്യ ശക്തികളുമായും മറ്റ് സമര ശക്തികളുമായും ചർച്ച നടത്താൻ നമ്മുടെ പാർട്ടി സജീവമായി ശ്രമിക്കണം. 
5.2 മോദി.2-യുടെ കീഴിലും, സമീപകാല നിയമസഭാ തെരഞ്ഞെടുപ്പിനെത്തുടർന്നും, മുകളിൽ സംക്ഷിപ്തമായി വിശകലനം ചെയ്തതുപോലെ, ആർഎസ്എസ് ഹിന്ദുരാഷ്ട്രത്തിലേക്കുള്ള അന്തിമ യത്നത്തിൽ ഏർപ്പെട്ടിരിക്കുകയാണ്. ഇന്ത്യ ഒരു നവഫാസിസ്റ്റ് അവസ്ഥയിലാണെന്ന് ഇത് കാണിക്കുന്നു, അതിന്റെ ഭീഷണി ബഹുമുഖ സ്വഭാവമുള്ളതാണ്. ഈ പരിവർത്തനത്തെ അംഗീകരിച്ചുകൊണ്ട്, 12-ാം കോൺഗ്രസ് അംഗീകരിച്ച രാഷ്ട്രീയ സംഘടനാ റിപ്പോർട്ട്, ഇങ്ങനെ ഉപസംഹരിക്കുന്നു: “ഫാസിസ്റ്റ് ആക്രമണത്തിന്റെ ഏറ്റവും അപകടകരമായ ദിനങ്ങളിലൂടെയാണ് നാം  കടന്നു പോയിക്കൊണ്ടിരിക്കുന്നത്. ഈ വെല്ലുവിളി ഏറ്റെടുക്കാൻ, എല്ലാ അന്യവർഗ്ഗ പ്രവണതകൾക്കും എതിരെ നാം വിട്ടുവീഴ്ചയില്ലാത്ത പ്രത്യയശാസ്ത്ര പോരാട്ടം നിരന്തരം തുടരുകയും, ഫാസിസ്റ്റ് മോദി രാജിനെതിരെ സാധ്യമായ ഏറ്റവും വിശാലമായ ഐക്യമുന്നണി കെട്ടിപ്പടുക്കുന്നതിനുള്ള പരിശ്രമം തുടരുകയും വേണം. സ്വതന്ത്ര ഇടതുപക്ഷ അസ്തിത്വത്തിന്റെ പാത നാം പിന്തുടരണം. നാം മുന്നോട്ട് വെച്ച കരട് പരിപാടിയുടെയും പാത രേഖകളുടെയും അടിസ്ഥാനത്തിൽ എല്ലാ കമ്മ്യൂണിസ്റ്റുകാരുമായും ഐക്യപ്പെട്ടുകൊണ്ട് പാർട്ടി കെട്ടിപ്പടുക്കൽ വേഗത്തിലാക്കണം. വരും നാളുകളിൽ വിപ്ലവ സമരങ്ങൾക്ക് തുടക്കമിട്ടുകൊണ്ട്, ജനകീയ ജനാധിപത്യത്തിനും സോഷ്യലിസത്തിനും വേണ്ടിയുള്ള പരിപാടിയിൽ അധിഷ്ഠിതമായ വിപ്ലവ ഇടതുപക്ഷ കാമ്പിനെ രൂപപ്പെടുത്താൻ നാം ശ്രമിക്കണം. ഇതുവഴി കമ്മ്യൂണിസ്റ്റ് പ്രസ്ഥാനത്തിന്റെ ഇന്നത്തെ സ്തംഭനാവസ്ഥയെ മറികടക്കാനും ആർഎസ്എസിന്റെ വർദ്ധിച്ചുവരുന്ന ഫാസിസ്റ്റ് ആക്രമണത്തിനെതിരായ പോരാട്ടം ശക്തമാക്കാനും ജനാധിപത്യ വിപ്ലവത്തിന്റെ ശേഷിക്കുന്ന കടമകൾ പൂർത്തിയാക്കാനും സോഷ്യലിസ്റ്റ് വിപ്ലവത്തിലേക്ക് മുന്നേറാനും നമുക്ക് തീർച്ചയായും കഴിയും.”
5.3 അങ്ങനെ, നേരത്തെ വിശദീകരിച്ചതു പോലെ, “വിട്ടുവീഴ്ചയില്ലാത്ത പ്രത്യയശാസ്ത്ര പോരാട്ടത്തിൽ അധിഷ്ഠിതമായി, ഫാസിസ്റ്റ് മോദിരാജിനെതിരെ സാധ്യമായ ഏറ്റവും വിശാലമായ ഐക്യമുന്നണി കെട്ടിപ്പടുക്കുക”, " ഇടതുപക്ഷത്തിന്റെ സ്വതന്ത്ര അസ്തിത്വത്തിന്റെ പാത പിന്തുടരുക, "എല്ലാ കമ്മ്യൂണിസ്റ്റുകാരുമായും ഐക്യപ്പെട്ടുകൊണ്ട് പാർട്ടി കെട്ടിപ്പടുക്കുന്ന പ്രക്രിയ വേഗത്തിലാക്കുക” എന്നിവ ഫാസിസത്തെ ചെറുത്തു തോൽപ്പിക്കുകയെന്ന അടിയന്തിര രാഷ്ട്രീയ കടമയുടെ അഭേദ്യവും പരസ്പരബന്ധിതവുമായ ഘടകങ്ങളാണ്. നമ്മുടെ സംഘടനാപരമായ ദൗർബല്യങ്ങൾക്കിടയിലും, പരിമിതമായ രൂപത്തിലാണെങ്കിലും, ഈ രാഷ്ട്രീയ വ്യക്തതയുടെ അടിസ്ഥാനത്തിലാണ് നാം ആർഎസ്എസിന്റെ കോർപ്പറേറ്റ്-ഹിന്ദുത്വ ഫാസിസത്തിന്റെ പരീക്ഷണശാലയായ യു പി യിൽ 'ബിജെപിയെ തോൽപ്പിക്കുക, ജനാധിപത്യത്തെ സംരക്ഷിക്കുക' എന്ന കാമ്പയിൻ സംഘടിപ്പിച്ചത്. 

5.4 ഭരണവർഗ രാഷ്ട്രീയ വർണരാജിയിൽ, പാർട്ടികളോ മുന്നണികളോ ഒന്നും ഇതുവരെ വ്യക്തമായ ഫാസിസ്റ്റ് വിരുദ്ധ നിലപാട് സ്വീകരിച്ചിട്ടില്ല. ഇതിനകം ദുർബലമായിക്കഴിഞ്ഞ കോൺഗ്രസ് ഉൾപ്പെടെയുള്ള ബിജെപി ഇതര ഭരണവർഗ പ്രതിപക്ഷ കക്ഷികളും, , കൂടാതെ ജാതീയ -വർഗീയ ആഭിമുഖ്യമുള്ള സംസ്ഥാനതല, പ്രാദേശിക പാർട്ടികളും, നവലിബറൽ കോർപ്പറേറ്റ്വൽക്കരണത്തിന്റെ പിന്താങ്ങികളായതിനാൽ, അധികാരം പങ്കിടാൻ അവസരവാദ സഖ്യങ്ങൾ ഉണ്ടാക്കുന്നതിലാണ് അവർ പ്രധാനമായും ശ്രദ്ധചെലുത്തുന്നത്. വ്യാപകമായ അഴിമതിക്കും ഭൂരിപക്ഷവാദത്തിനും കാവി ഫാസിസതിന്റെ  വിപത്തിനുമെതിരെയുള്ള ജനരോഷം മുതലെടുക്കാൻ അവരിൽ ചിലർ ശ്രമിക്കുന്നുണ്ടെങ്കിലും സ്വന്തം വർഗ്ഗ നിലപാടുകളും രാഷ്ട്രീയവും പ്രത്യശാസ്ത്രപരവുമായ പാപ്പരത്തം നിമിത്തം നവഫാസിസത്തിനെതിരായ പോരാട്ടത്തിനു മുൻകൈയെടുക്കാൻ അവരാരും തന്നെ തയ്യാറായിട്ടില്ല.
5.5 വിവിധങ്ങളായ ഇടതുപക്ഷ സംഘടനകളെക്കുറിച്ചു പറയുകയാണെങ്കിൽ, പലവട്ടം തെളിയിക്കപ്പെട്ടതുപോലെ, ഇടതു സാഹസിക സ്ക്വാഡ് രാഷ്ട്രീയ ലൈനിന് ഫാസിസ്റ്റ് സാഹചര്യത്തിൽ വലിയ പങ്ക് വഹിക്കാനില്ല. മറുവശത്ത്, സോഷ്യൽ ഡെമോക്രാറ്റിക്‌ ധാരയ്ക്ക് നേതൃത്വം നൽകുന്ന സിപിഐ (എം) ഇന്ത്യൻ ഭരണകൂടം ഒരു ഫാസിസ്റ്റു ഭരണകൂടമാണെന്ന് അംഗീകരിക്കുക പോലും ചെയ്യുന്നില്ല. നവലിബറൽ കോർപ്പറേറ്റ്വൽക്കരണത്തിന്റെ മാപ്പുസാക്ഷികൾ എന്ന നിലയിൽ, ഫാസിസത്തിന്റെ ഭൗതികാടിത്തറയായ കോർപ്പറേറ്റ് മൂലധനത്തിനെതിരായി രാഷ്ട്രീയ സമരങ്ങൾ നയിക്കാൻ സിപിഐ(എം) അശക്തമാണെന്ന് ഇതിനകം തന്നെ വെളിവാക്കപ്പെട്ടിട്ടുണ്ട്. സിംഗൂരിനും നന്ദിഗ്രാമിനും പിന്നാലെ വലതുപക്ഷ അവസരവാദ നയങ്ങൾ കാരണം ബംഗാളിലും ത്രിപുരയിലും സിപിഐ (എം) വൻ തകർച്ചയെ നേരിട്ടു. തങ്ങളെ എതിർക്കുന്നവരെയെല്ലാം യു എ പി എ പോലുള്ള ഫാസിസ്റ്റ് ആയുധങ്ങൾ ഉപയോഗിച്ച് നിഷ്‌കരുണം അടിച്ചമർത്തിക്കൊണ്ട് കോർപ്പറേറ്റ് അനുകൂല നയങ്ങൾ അടിച്ചേൽപ്പിക്കുന്ന അവരുടെ ഇന്നത്തെ നയം, അവരെ തൊഴിലാളിവർഗത്തിൽ നിന്നും അടിച്ചമർത്തപ്പെട്ടവരിൽ നിന്നും കൂടുതൽ അകറ്റുകയാണ്. 

5.6 എല്ലാ ഫാസിസ്റ്റ് -ഇതര, മതേതര, ജനാധിപത്യ, പുരോഗമന ശക്തികളെയും ഏകോപിപ്പിച്ചുകൊണ്ട് രാഷ്ട്രീയവും സംഘടനാപരവുമായി ഫാസിസ്റ്റു വിരുദ്ധ പ്രസ്ഥാനത്തിനു നേതൃത്വം നല്കാൻ കെൽപ്പുള്ള ഒരു കമ്മ്യൂണിസ്റ്റു പ്രസ്ഥാനം ഇനിയും ഉരുത്തിരിഞ്ഞു വരേണ്ടതുണ്ട് എന്ന ഗുരുതരമായ ഒരു സ്ഥിതിവിശേഷമാണ് ഇന്നുള്ളത്. ഈ വസ്തുതയെ അംഗീകരിക്കുന്നതിന്റെ പേരിൽ, ആർ  എസ് എസ് നവ ഫാസിസത്തെ ചെറുത്തു തോൽപ്പിക്കുന്നതിനായി ഒരു ഫാസിസ്റ്റു വിരുദ്ധ പ്രസ്ഥാനം കെട്ടിപ്പടുക്കുക എന്ന അടിയന്തിര കടമയെ കയ്യൊഴിക്കുന്നത് ശരിയല്ല. വിവിധ തലങ്ങളിൽ പരസ്പര ബന്ധിതമായ രീതിയിൽ നമ്മുടെ ഇടപെടൽ ആവശ്യപ്പെടുന്ന സങ്കീർണമായ കടമയാണത്.

5.7 തീർച്ചയായും നമ്മുടെ അടിസ്ഥാന രേഖകളിൽ പ്രതിപാദിച്ച പ്രകാരം, പാർട്ടി കെട്ടിപ്പടുക്കുന്നത് വേഗത്തിലാക്കണം, വർഗ-ബഹുജന പ്രസ്ഥാനങ്ങൾ വികസിപ്പിക്കണം, നമ്മുടെ പ്രത്യയശാസ്ത്ര- രാഷ്ട്രീയ നിലപാടിന്റെ അടിസ്ഥാനത്തിൽ ഭരണ വ്യവസ്ഥയ്ക്കും തീവ്ര വലതുപക്ഷ നവലിബറൽ സാമ്രാജ്യത്വത്തിനുമെതിരായി ജനകീയ സമരങ്ങൾ ആരംഭിക്കണം. നവലിബറൽ സാമ്രാജ്യത്വത്തിന്റെ മൂർത്തമായ പ്രകടിതരൂപങ്ങൾക്കനുസരിച്ച്, പാർട്ടി കെട്ടിപ്പടുക്കുന്നതിനുള്ള ഈ ദൗത്യത്തിന് രണ്ട് ഘടകങ്ങളുണ്ട്- അന്താരാഷ്ട്ര ഘടകവും രാജ്യത്തിനുള്ളിലെ ഘടകവും. നേരത്തെ വിശദീകരിച്ച സാർവദേശീയ കടമകളിൽ, ആദ്യത്തേത് നേരത്തേ സൂചിപ്പിച്ചിട്ടുണ്ട്.
5.8 മുൻകാല ജനകീയ ജനാധിപത്യ, സോഷ്യലിസ്റ്റ് അനുഭവങ്ങളിൽ നിന്നുള്ള പാഠങ്ങൾ സ്വാംശീകരിക്കുന്നതോടൊപ്പം, നമ്മുടെ അടിസ്ഥാന രേഖകളിൽ വ്യക്തമാക്കുന്നതുപോലെ, വർഗ, ജാതി, ലിംഗ സമരങ്ങൾ, പരിസ്ഥിതി സംരക്ഷണത്തിനായുള്ള സമരങ്ങൾ ഇവ തമ്മിലുള്ള അഭേദ്യമായ ബന്ധം കണക്കിലെടുത്തുകൊണ്ടു മാത്രമേ രാജ്യവ്യാപകമായ സ്വാധീനത്തോടെ പാർട്ടിയെ കെട്ടിപ്പടുക്കുവാനും ഇന്ത്യയിലെ വസ്തുനിഷ്ഠ സാഹചര്യങ്ങൾക്കനുസരിച് ജനാധിപത്യ, വിപ്ലവ സമരങ്ങൾക്ക് നേതൃത്വം നൽകുവാനും കഴിയൂ. അതായത്, വർഗസമരത്തിനും, ജാതിനിർമൂലനത്തിനും ലിംഗ സമത്വത്തിനും പരിസ്ഥിതി സംരക്ഷണത്തിനും വേണ്ടിയുള്ള സമരങ്ങൾ തമ്മിലുള്ള പരസ്‌പര ബന്ധത്തെ സമഗ്രമായി സ്വംശീകരിക്കുകയെന്നത് പാർട്ടി കെട്ടിപ്പടുക്കൽ പ്രക്രിയയ്ക്ക് അനുപേക്ഷണീയമായ സംഗതിയാണ്. വിപ്ലവ സിദ്ധാന്തത്താൽ സജ്ജമായതും, തൊഴിലാളികളുടെയും കർഷകരുടെയും സ്ത്രീകളും എല്ലാ തരം  ലൈംഗിക വിഭാഗങ്ങളും ആദിവാസികളും ദലിതരും അടക്കമുള്ള എല്ലാ അടിച്ചമർത്തപ്പെട്ട വിഭാഗങ്ങളുടെയും വിവിധങ്ങളായ സമരങ്ങൾക്കും പരിസ്ഥിതി സംരക്ഷണ പ്രക്ഷോഭങ്ങൾക്കും നേതൃത്വം നൽകിക്കൊണ്ട് പ്രായോഗിക അനുഭവങ്ങളുള്ളതുമായ ഒരു പാർട്ടിയാണ് ഇന്ന് അടിയന്തിരമായി ആവശ്യമുള്ളത്.     
5.9 നവ ലിബറൽ- കോർപ്പറേറ്റ് വൽക്കരണത്തിന്റെ സകലമാന പ്രകടിത രൂപങ്ങൾക്കുമെതിരായ സമരങ്ങളിലൂടെ നേടിയെടുക്കുന്ന, തൊഴിലാളികളുടെയും മറ്റെല്ലാ മർദിതരുടെയും ഐക്യത്തിലൂടെ മാത്രമേ ഒരു പൊതു മിനിമം പരിപാടിയുടെ അടിസ്ഥാനത്തിലുള്ള കമ്മ്യൂണിസ്റ്റ് വിപ്ലവ ശക്തികളും സഹോദരസംഘടനകളും അടങ്ങുന്ന ഒരു വിപ്ലവ ഇടതു കാമ്പിന് രൂപം നൽകാനാവൂ. തൊഴിലാളികളുടെയും മർദിതരുടെയും ബഹുഭൂരിപക്ഷത്തിന്റെയും താൽപ്പര്യങ്ങൾക്കായി നിലകൊള്ളുന്ന ഈ അടിത്തറയ്ക്കുമേൽ മാത്രമേ  ആർ എസ് എസ് നേതൃത്വത്തിലുള്ള നവ ഫാസിസത്തെ വെല്ലുവിളിക്കാനും പരാജയപ്പെടുത്താനും പര്യാപ്തമായ ഏറ്റവും വിശാലമായ ഫാസിസ്റ്റു - വിരുദ്ധ മുന്നണിക്ക് തുടക്കമിടാൻ കഴിയൂ.

5.10 ഇന്നത്തെ ഇന്ത്യയിലേതുപോലെയുള്ള നവഫാസിസ്റ്റ് അവസ്ഥയിൽ അനിവാര്യമായ രാഷ്ട്രീയ കടമകൾ ഏറ്റെടുക്കുന്നതിന് ആവശ്യം വേണ്ട സംഘടനാ, സംഘം ചേരൽ, അഭിപ്രായ സ്വാതന്ത്ര്യം എന്നിങ്ങനെയുള്ള മിനിമം അടിസ്ഥാന രാഷ്ട്രീയ അവകാശങ്ങൾ പോലും അനുവദിക്കുവാൻ ഫാസിസ്റ്റുകൾ ഒരുക്കമല്ല. അതുകൊണ്ടു തന്നെ, ഫാസിസത്തിൻ കീഴിൽ പാർട്ടിയും വിപ്ലവ ഇടതു പക്ഷ കാമ്പും ഫാസിസ്റ്റു വിരുദ്ധ പ്രസ്ഥാനവും കെട്ടിപ്പടുക്കുക എന്നത് 'ഒന്നിനു ശേഷം ഒന്ന്' എന്ന ക്രമത്തിൽ ചെയ്യാൻ കഴിയില്ല. മറിച്ച്, ഈ കടമകൾ പരസ്പരം ആശ്രയിച്ചു നിലകൊള്ളുന്നതും വൈരുധ്യാത്മകമായിത്തന്നെ സമീപിക്കപ്പെടേണ്ടതുമാണ്. ഫാസിസത്തിനെതിരായ അടിയുറച്ച പോരാട്ടങ്ങളിലൂടെയാണ് പുരോഗമന, ജനാധിപത്യ ശക്തികളിലെ വലിയൊരു വിഭാഗത്തെ ഫാസിസ്റ്റു വിരുദ്ധ പ്രസ്ഥാനത്തിലേക്ക് നേടിയെടുക്കാനും അതിലൂടെ പാർട്ടി കെട്ടിപ്പടുക്കാൻ കളമൊരുങ്ങുകയും ചെയ്യുന്നത്. കമ്മ്യൂണിൻസ്റ് പ്രസ്ഥാനത്തിന്റെ ഇന്നത്തെ സ്തംഭനാവസ്ഥയെ മറികടക്കാനും ജനാധിപത്യ, വിപ്ലവ കടമകൾ സാക്ഷാൽക്കരിക്കുന്നതിലേക്ക് നീങ്ങുവാനും ഫാസിസ്റ്റു വിരുദ്ധ പ്രസ്ഥാനം കെട്ടിപ്പടുക്കേണ്ടത് അനിവാര്യമാണ്.

5.11 ഫാസിസ്റ്റ് അവസ്ഥയിൽ, വർഗ സമരവും ഫാസിസ്റ്റു വിരുദ്ധ സമരവും പരസ്പര ബന്ധിതവും വേർപെടുത്താനാവാത്തതുമാണ്. ഉദാഹരണത്തിന്, ഹിന്ദുത്വ ഫാസിസത്തിനും നവ ലിബറൽ കോർപറേറ്റ് വൽക്കരണത്തിനുമെതിരായി നടന്ന സി എ എ വിരുദ്ധ സമരത്തിലും ഐതിഹാസികമായ കർഷക പ്രക്ഷോഭത്തിലും ഇവ രണ്ടിന്റെയും ഘടകങ്ങൾ ഉൾച്ചേർന്നിരുന്നു. കാവി - കോർപ്പറേറ്റ് ഫാസിസത്തിനെതിരായി എല്ലാ ഫാസിസ്റ്റു വിരുദ്ധ ശക്തികളുമായും ഫാസിസ്റ്റ് - ഇതര ശക്തികളുമായും ഐക്യപ്പെട്ടു കൊണ്ട് തുടർച്ചയായ, വിട്ടുവീഴ്ചയില്ലാത്ത സമരങ്ങൾക്ക് സാധ്യതയുണ്ടെന്ന് ഈ അനുഭവം നമ്മെ പഠിപ്പിക്കുന്നു. 
5.12 ഇത്തരം ജനകീയ പ്രതിരോധ സമരങ്ങളിൽ പങ്കാളിത്തം വഹിക്കുമ്പോൾ കോർപ്പറേറ്റ് ഫാസിസത്തിനെതിരായ ജനകീയ ബദൽ കെട്ടിപ്പടുക്കുന്നതിനായി ബോധപൂർവമായ രാഷ്ട്രീയ ഇടപെടൽ അനിവാര്യമാണ്. ഇന്ത്യയെപ്പോലെ ഒരു പാട് വൈവിധ്യങ്ങളുള്ള ബൃഹത്തായ ഒരു രാജ്യത്ത്,  വിപ്ലവ ഇടതുപക്ഷ ജനാധിപത്യ ശക്തികളുമായും സമരരംഗത്തുള്ള മറ്റുള്ളവരുമായും ചേർന്ന്  സംസ്ഥാന തലങ്ങളിൽ നടക്കുന്ന ഏകോപനത്തിന്റെ രൂപത്തിൽ ഇത്തരം മുൻകൈ പ്രവർത്തനം സാധ്യമാകുന്നതാണ്. ഇത്, ഫാസിസ്റ്റുവിരുദ്ധ പൊതു പരിപാടിയുടെ അടിസ്ഥാനത്തിൽ കോർപ്പറേറ്റ് - ഹിന്ദുത്വ ഫാസിസത്തിനെതിരായ  അഖിലേന്ത്യാ തലത്തിലുള്ള ഏകോപനത്തിന് വഴിയൊരുക്കും.ആർ എസ് എസ് നവ ഫാസിസത്തെ ഒറ്റപ്പെടുത്താനും പരാജയപ്പെടുത്താനും തിരഞ്ഞെടുപ്പ് സമരങ്ങളും ആവശ്യമായി വരും. ഇന്ത്യയിലെ ഫാസിസത്തിന്റെ പ്രത്യയശാസ്ത്ര അടിത്തറയായ മനുവാദി - ഹിന്ദുത്വത്തിനെതിരായ യുക്തമായ പ്രത്യയശാസ്ത്ര - രാഷ്ട്രീയ ഇടപെടലിന് ഇവിടെ നിർണായക പ്രസക്തിയുണ്ട്.
5.13 ഫാസിസ്റ്റ്  - ഇതര ഭരണ വർഗ്ഗങ്ങളും  ഇന്ത്യയിൽ ഫാസിസത്തിന്റെ ആവിർഭാവം അംഗീകരിക്കാത്ത സോഷ്യൽ ഡെമോക്രറ്റുകളും അടങ്ങിയ അത്തരം വിശാല ഫാസിസ്റ്റു വിരുദ്ധ പ്രസ്ഥാനത്തിന്റെ ഭാഗമായി പ്രവർത്തിക്കുമ്പോൾ, തൊഴിലാളി വർഗത്തിന്റെയും മറ്റു  അധ്വാനിക്കുന്ന വിഭാഗങ്ങളുടെയും വർഗ്ഗതാല്പര്യത്തിന്റെ കാഴ്ചപ്പാടിൽ അടിയുറച്ചുകൊണ്ടുള്ള പ്രത്യശാസ്ത്രനിലപാട് കൈക്കൊള്ളുവാൻ കമ്മ്യൂണിസ്റ്റുകാർ ജാഗരൂകരായിരിക്കണം. അതായത്, ഫാസിസ്റ്റു വിരുദ്ധ സമരത്തിലെ 'അടവുപരമായ സഖ്യം' ഭരണവർഗങ്ങൾക്കിടയിലെ വൈരുധ്യങ്ങൾ ഫലപ്രദമായി ഉപയോഗപ്പെടുത്തുക എന്ന ലക്ഷ്യത്തോടെയാകണം. ഇന്നത്തെ ഭരണ വ്യവസ്ഥയ്ക്കും നവലിബറലിസത്തിനും കോർപ്പറേറ്റ് മൂലധനത്തിനുമെതിരായുള്ള തൊഴിലാളി - മർദിത വർഗങ്ങളുടെ 'തന്ത്രപരമായ സഖ്യ'ത്തിൽ നിന്നും അതിനെ വേർതിരിച്ചു കാണേണ്ടതുണ്ട്. അല്ലാത്ത പക്ഷം, 'ഫാസിസ്റ്റു വിരുദ്ധ ഐക്യ'ത്തിന്റെ പേരിൽ തൊഴിലാളിവർഗത്തിന്റെ സ്വതന്ത്ര നിലപാടിനെയും കമ്മ്യൂണിസ്റ്റുകാരുടെ പ്രത്യശാസ്ത്ര - രാഷ്ട്രീയ ലൈനിനെയും ഉപേക്ഷിക്കുന്ന അവസരവാദ സഖ്യങ്ങൾ വർഗ്ഗസമരത്തെ അപ്പാടെ കൈയൊഴിയുന്നതിലേക്കാണ് നയിക്കുക. തൊഴിലാളി - മർദിത വർഗ താല്പര്യങ്ങൾക്ക് ഇത് ഹാനികരമായിരിക്കും.
5.14 സുവ്യക്തമായ ഈ കാഴ്ചപ്പാടോടെ,അടിസ്ഥാനപരമായ വർഗ  പാർട്ടിയും വർഗ, ബഹുജന സംഘടനകളും ജനകീയ പ്രസ്ഥാനങ്ങളും  കെട്ടിപ്പടുക്കാനുള്ള ശ്രമങ്ങൾക്ക് തുടക്കം കുറിക്കുകയും അതിലൂടെ വിപ്ലവ ഇടതു കാമ്പ് രൂപപ്പെടുത്തുവാൻ പരിശ്രമിക്കുകയും ചെയ്യുക എന്നതടക്കമുള്ള വർഗ സമരത്തിന്റെ കടമകൾ പൂർത്തീകരിക്കുവാൻ മുന്നിട്ടിറങ്ങാം. അതോടൊപ്പം തന്നെ ആർ എസ് എസ് ഫാസിസത്തെ കട പുഴക്കിയെറിയുക എന്ന അടിയന്തിര കടമയ്ക്കായി ഫാസിസ്റ്റു - ഇതര ശക്തികളെ അടക്കം ഉൾക്കൊള്ളുന്ന അതി വിശാലമായ ഫാസിസ്റ്റു വിരുദ്ധ മുന്നണി കെട്ടിപ്പടുക്കുവാനുള്ള പരിശ്രമങ്ങളിൽ നമുക്ക് ഏർപ്പെടാം.തിരഞ്ഞെടുപ്പ് സമരങ്ങളും അതിൽ അടങ്ങിയിരിക്കുന്നു.പരസ്പരബന്ധിതമായ ഈ കടമകൾ ഏറ്റെടുക്കുമ്പോൾ അധ്വാനിക്കുന്നവരുടെയും മർദിതരുടെയും പക്ഷം ചേർന്ന് കൊണ്ട് സ്വന്തം സ്വതന്ത്ര നിലപാടിൽ ഉറച്ചുനിന്നുകൊണ്ട് വിട്ടുവീഴ്ചയില്ലാത്ത പ്രത്യയശാസ്ത്രസമരങ്ങളിലേർപ്പെടാൻ, നമ്മൾ കമ്മ്യൂണിസ്റ്റുകാർ തയ്യാറാകണം.വിഭാഗീയതയുടെയും , അവസരവാദത്തിന്റെയും വ്യതിയാനങ്ങളെ തടയുന്നതിന് അത്തരം സമീപനം അത്യന്താപേക്ഷിതമാണ്.  

മനുവാദ-ഹിന്ദുത്വ ഫാസിസത്തെ ചെറുക്കുക, ഫാസിസ്റ്റ് വിരുദ്ധ പ്രസ്ഥാനം കെട്ടിപ്പടുക്കുക!
തൊഴിലാളിവർഗ്ഗ സാർവദേശീയതയുടെ അടിത്തറയിൽ പാർട്ടി കെട്ടിപ്പടുക്കുക!
സാമ്രാജ്യത്വ നിഴൽ യുദ്ധത്തിനും യുദ്ധവെറിക്കുമെതിരെ പോരാടുക!
ജനകീയ ജനാധിപത്യത്തിലേക്കും സോഷ്യലിസത്തിലേക്കും മുന്നേറുക!



